
༄༅། །ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་

དོན་སྣང་བའི་སྒྲོན་མེ།

སེར་ལྷོ་དགེ་བཤེས་མཁས་གྲུབ་ནོར་བཟང་།



 ༄༅། །ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་

བའི་སྒྲོན་མེ། 

རྒྱལ་བའི་ཐུགས་བཅུད་ཟབ་མོ་ཤེར་ཕྱིན་མདོའི། །

བསྟན་དོན་ཟབ་དང་རྒྱ་ཆེའི་ལམ་བཟང་པོ། །

འགྲོ་ལ་སྣང་མཛད་བརྒྱུད་ལྡན་བླ་མ་ལ། །

བཏུད་དེ་གདམས་པའི་བྱུང་རབས་མདོ་ཙམ་བརྗོད། །

དེ་ཡང་བདག་ཅག་གི་སྟོན་པས་ཆོས་འཁོར་རིམ་པ་གསུམ་བསྐོར་བ་ལས། 

བཀའ་བར་པ་མཚན་ཉིད་མེད་པ་ཤེར་ཕྱིན་གྱི་མདོ་སྡེ་རིན་པོ་ཆེ་ནི། མཇུག་ཡོངས་སུ་

གཏད་པའི་ལེའུར། ཀུན་དགའ་བོ། ཤེས་རབ་ཀྱི་ཕ་རོལ་ཏུ་ཕྱིན་པ་འདི་འཇིག་རྟེན་ན་ཇི་

སྲིད་དུ་སྤྱད་པ་དེ་སྲིད་དུ་དེ་བཞིན་གཤེགས་པ་བཞུགས་པར་རིག་པར་བྱའོ། །ཀུན་

དགའ་བོ། དེ་སྲིད་དུ་དེ་བཞིན་གཤེགས་པས་ཆོས་སྟོན་པར་རིག་པར་བྱའོ། །ཞེས་དེ་

བཞིན་གཤེགས་པའི་སྐུ་ཡི་སྐུ་ཚབ་དང་གསུང་གི་གསུང་ཚབ་རྣལ་མ་ཡིན་ཚུལ་བཀའ་

སྩལ་བ་ལྟར། དངོས་བསྟན་ཟབ་མོའི་ལམ་རིམ་དང་སྦས་དོན་རྒྱ་ཆེ་བའི་ལམ་རིམ་སྟེ་

སེར་ལྷོ་དགེ་བཤེས་མཁས་གྲུབ་ནོར་བཟང་།

ཟབ་རྒྱས་ཀྱི་ལམ་གཉིས་ཀ་མདོ་སྡེ་གཅིག་ལ་ཚང་བ། ཆོས་ཕུང་བརྒྱད་ཁྲི་བཞི་སྟོང་གི་

ལུས་ལྟ་བུ་དང་། ལྷག་པར་རྒུད་པ་ཐམས་ཅད་ཀྱི་རྩ་བ་བདེན་འཛིན་བག་ཆགས་དང་

བཅས་པ་དྲུང་ནས་འབྱིན་པའི་གཉེན་པོ་ཟབ་མོ་སྟོང་ཉིད་ཀྱི་ལམ་སྨན་དཀར་པོ་ཆིག་

ཐུབ་ལྟ་བུ་དེ་ཉིད་བརྗོད་བྱའི་གཙོ་བོར་བྱེད་པ་ཡིན་པས་གསུང་རབ་ཀུན་གྱི་རབ་དང་

ཕུལ་དུ་བྱུང་བ་ཡིན། དེས་ན་ཀླུ་སྒྲུབ་དང་ཐོགས་མེད་ཀྱིས་ཤིང་རྟའི་སྲོལ་འབྱེད་པའང་

མདོ་སྡེ་འདི་རང་གི་དགོངས་པ་འགྲེལ་ཚུལ་གྱི་ཆ་ནས་ཡིན་པས་མདོ་སྡེ་འདི་ནི་ཐུབ་པ་

སངས་རྒྱས་བཅོམ་ལྡན་འདས་ཀྱི་ཐུགས་ཀྱི་ཉིང་ཁུ། ཞལ་གྱི་གདམས་པ། ཐེག་ཆེན་གྱི་

བསྟན་པའི་སྲོག་གཅིག་པུ་ཉིད་དུ་གྱུར་ཅིང་འཕྲིན་ལས་ཀྱང་མདོ་སྡེ་འདི་ལས་ཆེ་བ་སྔར་

མ་བྱུང་ཞིང་ཕྱིས་ཀྱང་འབྱུང་བར་དཀའ། དེ་བཞིན་དུ་བྱང་ཆུབ་ལམ་གྱི་རིམ་པ་ཞེས་

གདམས་པ་རིན་ཆེན་དབང་གི་རྒྱལ་པོ་ལྟ་བུ་འདིའང་ཤེར་ཕྱིན་གྱི་མདོ་སྡེ་འདི་ཉིད་གང་

ཟག་གཅིག་གི་སྟན་ཐོག་གཅིག་ཏུ་ཉམས་ལེན་གྱི་རིམ་པར་བསྒྲིགས་པ་ཡིན་ནོ། །རྒྱུ་

མཚན་དེས་ན་ཤེར་ཕྱིན་གྱི་བརྗོད་བྱའི་དོན་དང་དེའི་བརྒྱུད་པ་བར་མ་ཆད་དུ་བྱོན་པའི་

ལོ་རྒྱུས་རྣམས་རགས་ཙམ་ངེས་རྒྱུར་གལ་ཆེ། ཤེར་མདོ་འདིའི་དར་རྒུད་ལུང་བསྟན་པ་

ན་ཐོག་མར་ཡུལ་དབུས་སུ་དར། དེ་ནས་ལྷོ་ཕྱོགས་སུ་དར། དེ་ནས་སླར་ཡང་དབུས་སུ་

དར། དེ་ནས་བྱང་དུ་དར། བྱང་ནས་ཀྱང་བྱང་དུ་དར་བར་ལུང་བསྟན་པ་ནི། ཐོག་མར་

ཡུལ་དབུས་སུ་དར་བ་ནི་སྟོན་པ་ཉིད་དང་འཁོར་བྱང་སེམས་རྣམས་ཀྱིས་བསྟན་པ་

བསྐྱངས་བའི་དུས་དང་། དེ་ནས་ལྷོ་ཕྱོགས་སུ་དར་བ་ནི་མགོན་པོ་ཀླུ་སྒྲུབ་ཡབ་སྲས་ཀྱི་

དུས་དང་། དེ་ནས་དབུས་སུ་དར་བ་ནི་ཆོས་རྒྱལ་དྷརྨ་པཱ་ལའི་དུས་སུ་ཉི་མ་ཤར་ལྟར་

གྱུར་པ་དང་། དབུས་ནས་བྱང་ཕྱོགས་བོད་དུ་དར་བ་བཅས་སངས་རྒྱས་ཉིད་ཀྱིས་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

དངོས་སུ་ལུང་བསྟན། 

དེ་ལྟ་བུ་ཐེག་ཆེན་བསྟན་པའི་སྙིང་པོ་ཤེར་ཕྱིན་གྱི་གདམས་པ་ཟབ་མོ་རྣམས་

འཕགས་ཡུལ་ནས་བོད་དུ་བརྒྱུད་པ་བར་མ་ཆད་པར་སྔ་ཕྱིར་བྱོན་པའི་བརྒྱུད་རིམ་ལ་

ད་ལྟར་གྲགས་ཆེ་བ་འཇམ་དབྱངས་རྣམ་སྤྲུལ་རྗེ་བཙུན་ཆོས་ཀྱི་རྒྱལ་མཚན་གྱི་ཕར་

ཕྱིན་སྤྱི་དོན་སྐལ་བཟང་ཀླུ་དབང་དགའ་བའི་རོལ་མཚོའི་མཆོད་བརྗོད་དུ། སྟོན་པ་བཀའ་

དྲིན་ཅན་ནས་རྗེ་བཙུན་ཡབ་སྲས་བར་དུ་ཤེར་ཕྱིན་གྱི་གདམས་པའི་བརྒྱུད་པ་བར་མ་

ཆད་པ་མུ་ཏིག་བསྟར་ལ་བརྒྱུས་པ་ལྟ་བུ་བྱོན་པ་སྔ་ཕྱི་ཀུན་མ་འདྲེས་པར་གསལ་བར་

ཐོན་ནས་ཡོད། དེས་ན་རང་ཅག་གི་རྩ་བའི་བླ་མ་སྐྱབས་མཆོག་ཆོས་ལྡན་རིན་པོ་ཆེའི་

ཞལ་སྔ་ནས། མཆོད་བརྗོད་ཀྱི་གཞུང་འདིའི་ཐོག་ནས་ཕར་ཕྱིན་གྱི་བརྒྱུད་པའི་བླ་མ་

རྣམས་ཀྱི་རྣམ་ཐར་རེ་རེ་ནས་ངོ་སྤྲོད་བྱས་པས་ཆོས་ཁུངས་བཙུན་པ། མཛད་པ་པོའི་ཆེ་

བ༑ བརྒྱུད་པ་བར་མ་ཆད་དུ་བྱོན་ཚུལ་སོགས་ལེགས་པར་ཤེས་ནས་གདམས་ངག་ལ་

གུས་པ་བླ་ན་མེད་པ་སྐྱེ་བ་ཞིག་ཡོང་དགོས་གསུངས་ནས་མཆོད་བརྗོད་ཀྱི་ཚིག་དོན་

རྣམས་རེ་རེ་ནས་རྒྱས་པར་ཁྲིད་སྲོལ་ཡོད་པ་ནི་གལ་འགངས་ཆེན་པོ་ཞིག་ཅིས་མ་ཡིན། 

བརྒྱུད་རིམ་འདིའི་གཞི་གཞག་ས་ནི་མཁས་གྲུབ་ཐམས་ཅད་མཁྱེན་པའི་གསན་ཡིག་

ནང་གི་ཕར་ཕྱིན་གྱི་བརྒྱུད་རིམ་དེ་ཡིན་པ་སྨོས་མ་དགོས་ནའང་། དེར་མཚན་འགའ་

ཞིག་གོ་བདེ་བའི་ཆེད་མཆན་བཏབ་པ་རྣམས་དཀྱུས་སུ་ཤོར་བའང་བྱུང་ཡོད་པ་ནི་ལོ་

རྒྱུས་མང་པོ་གོ་བསྡུར་ན་ཤེས། སྤྱིར་བོད་དུ་ཕར་ཕྱིན་གྱི་བརྒྱུད་པ་སྔ་འགྱུར་གྱི་སྐབས་

སུ་བྱུང་བའང་ཡོད་མོད་ཕྱི་འགྱུར་གྱི་སྐབས་རྒྱ་གར་གྱི་སློབ་དཔོན་ཡོན་ཏན་བཤེས་

གཉེན་སོགས་ནས་ལོ་ཙཱ་བ་རིན་ཆེན་བཟང་པོ་དང་དེ ་ནས་རིམ་པར་བརྒྱུད་པ་

སེར་ལྷོ་དགེ་བཤེས་མཁས་གྲུབ་ནོར་བཟང་།

གཅིག །མཉམ་མེད་ཇོ་བོ་ཆེན་པོས་འབྲོམ་རིན་པོ་ཆེ་སོགས་ལ་བརྒྱད་སྟོང་པ་དང་

མངོན་རྟོགས་རྒྱན་སྦྱར་ནས་གསུངས་པ། ཁམས་པ་ཕྱག་དར་སྟོན་པའི་ཟིན་བྲིས་མཛད་

པ་ཕར་ཕྱིན་ཁམས་ལུགས་ཞེས་པ་ཞིག་བྱུང་བ་དེའི་བརྒྱུད་པ་དང་། པཎ་ཆེན་འབུམ་

ཕྲག་གསུམ་པ་སོགས་ནས་རྔོག་བློ་ལྡན་ཤེས་རབ་དང་དེ་ནས་འབྲེ་ཨར་ལ་བརྒྱུད་པ་

བཅས་བརྒྱུད་པ་མི་འདྲ་བ་འགའ་ཞིག་བྱུང་བ་ལས་དེང་སང་ནི་རྔོག་ལོའི་བརྒྱུད་པ་གཙོ་

བོ་ཡིན་ཀྱང་འབྲེ་ཆེན་པོས་ཁམས་འདན་མ་ཀློང་ཐང་གི་གདན་ས་ནས་ཕར་ཕྱིན་གྱི་

བཤད་རྒྱུན་རྙིང་པ་མང་པོའང་གསན་པས་བརྒྱུད་པའི་ཆུ་བོ་གཅིག་འདྲེས་སུ་གྱུར་པ་

ཡིན། དེས་ན་འདིར་མཆོད་བརྗོད་ཀྱི་གཞུང་དང་སྦྲགས་ནས་ཤེར་ཕྱིན་བརྒྱུད་པ་ཇི་ལྟར་

བྱོན་ཚུལ་རིམ་བཞིན་འཆད་པ་ལ། 

 ( བདག་ཅག་གི་སྟོན་པ ) འདྲེན་པ་མཉམ་མེད་སྟོན་པ་བཅོམ་ལྡན་འདས་ལ་བསྟོད་

པ༑ 

རྣམ་མང་གདུལ་བྱའི་ཁམས་དང་བསམ་པ་ཀུན། །

རྣམ་ཀུན་མཁྱེན་པས་སྤྱན་གྱིས་ལེགས་གཟིགས་ནས། །

རྣམ་གསུམ་ཆོས་ཀྱི་འཁོར་ལོ་བསྐོར་མཛད་པའི། །

རྣམ་འདྲེན་ཐུབ་པའི་དབང་པོར་གུས་ཕྱག་འཚལ། །

ཞེས་པའི་དོན་ནི། སྐུ་རྫུ་འཕྲུལ་གྱི་ཆོ་འཕྲུལ་གྱིས་གདུལ་བྱ་དད་ལྡན་དུ་སྒྲུབ་ཅིང་། 

ཐུགས་ཀུན་ཏུ་བརྗོད་པའི་ཆོ་འཕྲུལ་རྣམ་པ་ཀུན་མཁྱེན་པའི་སྤྱན་གྱིས་རྣམ་མང་གདུལ་

བྱའི་ཁམས་དང་བག་ལ་ཉལ་བ་ཀུན་ཇི་བཞིན་གཟིགས་ནས། གསུང་རྗེས་བསྟན་གྱི་ཆོ་

འཕྲུལ་ཆོས་འཁོར་རྣམ་པ་གསུམ་བསྐོར་བས་སྐལ་ལྡན་ཐར་ལམ་དུ་འདྲེན་བྱེད་སྟོན་པ་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

ཐུབ་པའི་དབང་པོ་ལ་གུས་པས་འདུད་ཅེས་པ་སྟེ། སྟོན་པའི་རྣམ་ཐར་དེ་ཙམ་གྱིས་

འཐུས་པར་བྱས་ནས། 

  ( རྗེ་བཙུན་བྱམས་པ་མགོན་པོ ) སྟོན་པ་བཀའ་དྲིན་ཅན་གྱིས། སྦས་དོན་མངོན་

རྟོགས་ཀྱི་རིམ་པ་རྒྱ་ཆེ་བའི་མན་ངག་རྣམས་རྗེ་བཙུན་བྱམས་མགོན་ལ་གནང་བ་ཡིན་

པས་རྒྱལ་ཚབ་དམ་པ་རྗེ་བཙུན་མི་ཕམ་མགོན་ལ་བསྟོད་པ། 

རྒྱལ་བ་ཀུན་གྱི་མཁྱེན་བརྩེ་གཅིག་བསྡུས་པ། །

རྒྱལ་སྲས་ཐུ་བོ་སེམས་དཔའི་ཚུལ་བཟུང་ནས། །

རྒྱལ་བའི་ཆོས་ཀྱི་སྲིད་ལ་དབང་བསྐུར་བ། །

རྒྱལ་ཚབ་དམ་པའི་ཞབས་ལ་གུས་པས་འདུད། །

ཅེས་པའི་དོན་ནི། ངོ་བོའི་ཁྱད་པར་རྒྱལ་བ་ཀུན་གྱི་མཁྱེན་བརྩེ་གཅིག་ཏུ་བསྡུས་

པ༑ རྣམ་པའི་ཁྱད་པར་སྟོན་པའི་སྲས་ཀྱི་ཐུ་བོ་བྱང་ཆུབ་སེམས་དཔའི་ཚུལ་གཟུང་བ། 

མཛད་པའི་ཁྱད་པར་དགའ་ལྡན་དུ་སྟོན་པ་ཉིད་ཀྱི་ཆོས་ཀྱི་སྲིད་ལ་མངའ་དབང་བསྒྱུར་

བའི་རྒྱལ་ཚབ་མཛད་བཞིན་པའི་རྗེ་བཙུན་བྱམས་པའི་ཞབས་ལ་འདུད་ཅེས་པའོ། །སྟོན་

པ་དང་བྱམས་པའི་རྣམ་ཐར་ལམ་རིམ་བླ་མ་བརྒྱུད་པའི་རྣམ་ཐར་ལས་རྒྱས་པར་གསལ། 

  ( འཕགས་པ་ཐོགས་མེད ) དེས་འཕགས་པ་ཐོགས་མེད་ལ་གནང་བ་ཡིན་པས་

རྒྱལ་བས་ལུང་བསྟན་འཕགས་པ་ཐོགས་མེད་ལ་བསྟོད་པ། 

གང་ལ་བརྟེན་ནས་ཡུམ་དོན་རྒྱ་མཚོ་ཡི། །

འཇུག་ངོགས་ཆེ་དེར་བདེ་བླག་བགྲོད་བའི་གྲུ། །

སེར་ལྷོ་དགེ་བཤེས་མཁས་གྲུབ་ནོར་བཟང་།

རྒྱལ་ཡུམ་རྒྱན་འདི་གང་གི་ཐུགས་རྗེ་ཡིས། །

འགྲོ་ལ་སྣང་མཛད་འཕགས་པ་ཐོགས་མེད་དང་། །

ཞེས་པའི་དོན་ནི། རྒྱལ་བའི་ཡུམ་ཤེར་ཕྱིན་གྱི་རྒྱ་མཚོ་ཆེན་པོར་བདེ་བླག་ཏུ་

བགྲོད་པས་སྦས་དོན་ཡིད་བཞིན་གྱི་ནོར་བུ་ལག་རྩེར་ལེན་པའི་མན་ངག་བསྟན་བཅོས་

མངོན་པར་རྟོགས་པའི་རྒྱན་གྱི་གདམས་པ་ཟབ་མོ་འགྲོ་ལ་ཅི་དགར་སྣང་བར་བྱེད་པ་

འཕགས་པ་ཐོགས་མེད་ཀྱི་ཞབས་ལ་འདུད་པའོ། །འཕགས་པ་ཐོགས་མེད་ནི། བྲམ་ཟེ་མོ་

གསལ་བའི་ཚུལ་ཁྲིམས་ཞེས་པ་ཞིག་ཐེག་ཆེན་གྱི་བསྟན་པ་ཉམས་པ་མ་བཟོད་ནས་

བསྟན་པ་ལ་ཕན་པའི་སྲས་བསྐྲུན་པའི་ཕྱིར་དུ་རྒྱལ་པོ་ཞིག་དང་འདུས་པ་ལས་འཁྲུངས། 

ཤེས་རབ་ཆེ་བས་གཞུང་ལུགས་ཕལ་ཆེར་མཁྱེན་ཡང་ཤེར་ཕྱིན་གྱི་དོན་རྟོགས་དཀའ་

བས་ན་ལོ་མང་རིང་བྱམས་པ་མགོན་པོ་བསྒྲུབས་པས་ཞལ་གཟིགས་བྱམས་ཆོས་

གསན། ཕར་ཕྱིན་གྱི་དོན་མ་ལུས་པར་རྟོགས་ཤིང་ས་གསུམ་པའི་རྟོགས་པ་བརྙེས། 

ཐེག་ཆེན་ཉམས་པ་སླར་གསོས་ཤིང་ཆོས་གཞི་མཐའ་ཡས་པ་བཙུགས། རྒྱན་དང་ཡུམ་

གྱི་དགོངས་འགྲེལ་དེ་ཉིད་རྣམ་ངེས་དང་། མངོན་པ་ཀུན་བཏུས། ས་སྡེ་ལྔ་བཅས་གཞུང་

ལུགས་རྣམ་མང་བརྩམས། ན་ལེནྡྲའི་མཁན་པོ་ལོ་བཅུ་གཉིས་ཙམ་མཛད། ཐེག་པ་ཆེ་

ཆུང་གི་སློབ་མ་མཁས་པ་སྟོང་ལྷག་ཐོན། དགུང་ལོའང་བརྒྱ་ལྷག་བཞུགས་པར་བཤད། 

མཐར་རྒྱལ་པོའི་ཁབ་ཏུ་འདས་སོ། 

 ( སློབ་དཔོན་དབྱིག་གཉེན ) ཀུན་མཁྱེན་གཉིས་པར་རབ་གྲགས་དབྱིག་གི་

གཉེན། །ཞེས་པ་ཀུན་མཁྱེན་པར་གྲགས་པ་སློབ་དཔོན་དབྱིག་གཉེན་ནི། ཐོགས་མེད་

དང་ཡུམ་གཅིག་པ་ལ་ཡབ་བྲམ་ཟེ་ཡིན། ན་ལེནྡྲར་རབ་ཏུ་བྱུང་། གནས་དེ་དང་ཁ་ཆེར་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

ཐེག་ཆུང་གི་གསུང་རབ་ཀུན་ལ་སྦྱངས། དེ་རྗེས་གཅེན་ཐོགས་མེད་བསྟེན་ནས་ཐེག་

ཆེན་དུ་ཞུགས། མདོ་སྡེ་དགུ་བཅུ་གོ་དགུ་བློ་འཛིན་ཀྱིས་ལོ་རེའི་ནང་ཚར་རེ་ངག་སྐྱོར་

མཛད། ཐེག་པ་ཆེ་ཆུང་གཉིས་ཀའི་མདོ་སྡེ་མ་ལུས་པར་ཤེས་པ་ཁོང་ལྟ་བུར་བྱུང་མྱོང་

མེད་ཟེར། སྐུ་ཚེ་སྨད་དུ་ན་ལེནྡྲ་དང་མ་ག་དྷཱར་གཏན་བཞུགས་ཀྱིས་ཐུབ་བསྟན་ཉི་མ་

བཞིན་གསལ་བར་མཛད། པྲ་ཀ་ར་ཎ་སྡེ་བརྒྱད་དང་མངོན་པ་མཛོད་རྩ་འགྲེལ་མཛད། 

ལྷག་པར་རྗེ་བཙུན་བྱམས་མགོན་གྱི་བཀའ་བཞིན་མདོ་སྡེ་མང་པོའི་འགྲེལ་བ་བརྩམས། 

སློབ་མ་ཐེག་ཆེན་གྱི་དགེ་སློང་རྣམ་དག་ཁྲི་དྲུག་བྱུང་བ་དང་ཉིད་དང་མཉམ་དུ་རྒྱུ་བའང་

དགེ་སློང་སྟོང་ཕྲག་ལྷག་རྟག་པར་ཡོད་ཟེར། ཁོང་ལ་མཆོག་ཏུ་མཁས་པའི་སློབ་མ་བཞི་

བྱུང་བ་ནི། མངོན་པ་ལ་མཆོག་ཏུ་མཁས་པ་བློ་གྲོས་བརྟན་པ། འདུལ་བ་ལ་མཆོག་ཏུ་

མཁས་པ་ཡོན་ཏན་འོད། ཚད་མ་ལ་མཆོག་ཏུ་མཁས་པ་ཕྱོགས་གླང་། ཕར་ཕྱིན་ལ་

མཆོག་ཏུ་མཁས་པ་འཕགས་པ་གྲོལ་སྡེའོ། །ཆོས་གཞིའང་ལྔ་བརྒྱ་ཙམ་བཙུགས་པར་

བཤད། མཐར་བལ་ཡུལ་དུ་མྱ་ངན་ལས་འདས། འདིར་ཟུར་འཕྲོས་མདོ་ཙམ་ཞིག་འཆད་

པ་ནི། སློབ་དཔོན་སེང་གེ་བཟང་པོས་རང་གི་སྔོན་དུ་ཤེར་ཕྱིན་ལ་འགྲེལ་བ་མི་འདྲ་བ་

བཞི་བྱུང་བར་གསུངས་པ་ནི། རྒྱན་སྣང་ལས། དངོས་རྣམས་སྒྱུ་མའི་རང་བཞིན་དང་

མཚུངས་ལ་མཁས་རྣལ་འབྱོར་རྣམས་ཀྱི་ཐར་མཆོག་ཏུ། །འཁོར་བའི་ཁོངས་ནས་ཉེས་

པའི་ཚོགས་སུ་ཀུན་ཏུ་རྒྱལ་བར་གྱུར་པའི་ལུས་ཅན་རྣམས། །བཅོམ་ལྡན་བརྩེ་ལྡན་

བྱམས་པ་རང་ཉིད་ཀྱིས་ནི་རྣམ་པ་ཀུན་ཏུ་བཀྲི་བྱའི་ཕྱིར། །ཤེས་རབ་ཕ་རོལ་ཕྱིན་ཚུལ་

ཤིན་ཏུ་གསལ་བར་རྒྱས་བཤད་ཚིག་ལེར་བྱས་པ་མཛད། །ཅེས་བྱམས་མགོན་གྱིས་

མངོན་རྟོགས་རྒྱན་མཛད་ཚུལ་དགོས་པ་དང་བཅས་པ་དང་། འཕགས་པ་ཐོགས་མེད་

སེར་ལྷོ་དགེ་བཤེས་མཁས་གྲུབ་ནོར་བཟང་།

ཅེས་བྱ་གྲགས་པ་གསལ་ལྡན་ཤེས་རབ་ལྡན་པའི་མཆོག་གྱུར་པས། །དེ་ཉིད་རྣམ་པར་

ངེས་པར་བཤད་པ་རབ་ཏུ་སྦྱར་མཛད་དེས་མཛད་པ་ཡི་མཐུས། ཅེས་ཐོགས་མེད་ཀྱིས་

དེ་ཉིད་རྣམ་ངེས་བརྩམས་ཚུལ་གསུངས། ༼ དེ་ཉིད་རྣམ་ངེས་ཀྱི་སྐོར་ལ་དྭོགས་དཔྱོད་

ནི༑  ༽ ཐོགས་མེད་ཀྱི་རྒྱན་འགྲེལ་དེ་ཉིད་རྣམ་ངེས་དང་། དབྱིག་གཉེན་གྱིས་ཉི་ཁྲི་དང་

རྒྱན་སྦྱར་བའི་ཉི་ཁྲིའི་གཞུང་འགྲེལ་ཟེར་བ་འཕགས་ཡུལ་དུ་ཡོད་ཀྱང་བོད་དུ་མ་འགྱུར་

བར་མངོན་ཏེ་ཨར་ཆེན་པོའི་རྒྱན་འགྲེལ་རྣམ་འབྱེད་ལས། འཕགས་པ་ཐོགས་མེད་ཀྱིས་

མངོན་པར་རྟོགས་པའི་རྒྱན་གྱི་འགྲེལ་བ་མཛད་པ་དང་། སློབ་དཔོན་དབྱིག་གཉེན་གྱིས་

མདོ་ལེའུ་བརྒྱད་མ་དང་བསྟན་བཅོས་སྦྱར་བའི་གཞུང་གི་འགྲེལ་བ་མཛད་པ་ཡོད་ཟེར་

ཡང་། སུས་ཀྱང་མཐོང་བ་ཙམ་ཡོད་པ་མི་འདྲའོ། །ཞེས་གསུངས། གསེར་ཕྲེང་དུ། དེ་

ཉིད་རྣམ་ངེས་དང་དབྱིག་གཉེན་གྱི་གཞུང་འགྲེལ་གཉིས་མདོ་ཉི་ཚེའི་འགྲེལ་བར་

གསུངས་པ་མ་ཟད་དེ་ཉིད་རྣམ་ངེས་ཉི་ཁྲི་ཁོ་ནའི་འགྲེལ་བ་མིན་པར་ཡུམ་གསུམ་ཀའི་

འགྲེལ་བ་ལྟ་བུར་གསུངས་ཏེ། གསེར་ཕྲེང་ལས། འདི་ལ་ཉི་ཁྲི་དེ་ཉིད་རྣམ་ངེས་ཟེར་བ་

བརྟག་དགོས་སོ། །ཞེས་གསུངས། དེས་ན་བསྟན་བཅོས་ཆེན་མོའི་རྣམ་བཤད་མཛད་

ཅེས་པའི་བསྟན་བཅོས། ཡུམ་གྱི་མདོ་ལ་བྱེད་པར་གསུངས། འདིར་ཁོ་བོའི་བསམ་ཚོད་

ལ༑ སྐུ་མཆེད་གཉིས་ཀྱི་འགྲེལ་བ་འདི་གཉིས་རྒྱན་གྱིའང་འགྲེལ་བ་ཡིན་ནམ་སྙམ་སྟེ། 

འགྲེལ་བཤད་ཚིག་གསལ་དུ། འགྲེལ་བ་དེ་གཉིས་སུ་མདོ་དོན་སྐབས་བརྒྱད་དུ་ཕྱེ་ནས་

འཆད་པར་བཤད་ཅིང་། གསེར་གླིང་པའི་རྟོགས་དཀར། བསྟན་བཅོས་ཆེན་མོའི་རྣམ་

བཤད་མཛད་ཅེས་པའི་བསྟན་བཅོས་རྒྱན་ལ་བཤད་པ་དང་། རྒྱན་སྣང་དང་དོན་གསལ་

དུ་མཁས་པ་སྔ་མ་བཞིའི་རྒྱན་འགྲེལ་ཡོད་པར་གསལ་བར་ཐོན་པ་དང་། དེ་བཞིན་དུ་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

གསེར་ཕྲེང་གི་གསུངས་ཚུལ་གཞན་ཞིག་ལའང་། མདོ་རྒྱན་དགོངས་པ་གཅིག་པས་

འདིའི་བསྟན་བཅོས་རྒྱན་ལ་བྱས་ནའང་འགྲིག་པ་ལྟ་བུར་ཞིག་ཀྱང་གསུངས་པས་

སོ༑ །ད་ལྟའི་ཚིག་གསལ་འདིར། སྐབས་བརྒྱད་དུ་ཕྱེ་མོད་ཀྱི་ཞེས་འབྱུང་བ་དང་། གསེར་

ཕྲེང་དུ་དྲངས་པའི་ཚིག་གསལ་གྱི་ལུང་དུ། ཕྱེ་བ་མེད་ཀྱི་ཞེས་མི་འདྲ་བ་ཞིག་འདུག་

པས་དཔྱད། མདོ་རྒྱན་གཉིས་ཀའི་འགྲེལ་བ་ཡིན་པ་ཙམ་གྱིས་མདོ་རྒྱན་ཕན་ཚུན་སྦྱར་

བའི་འགྲེལ་བ་ཡིན་པའང་བསྒྲུབ་དཀའ་བས་གསར་བུ་བའི་སྐབས་སུ། བསྟན་བཅོས་

ཆེན་མོའི་རྣམ་བཤད་མཛད། ཅེས་པའི་བསྟན་བཅོས་དེ་མངོན་རྟོགས་རྒྱན་ལ་བྱེད་ཟེར་

བ་ན། འོ་ན་དེ་ཉིད་རྣམ་ངེས་ཆོས་ཅན། མདོ་རྒྱན་སྦྱར་བའི་འགྲེལ་བ་ཡིན་པར་ཐལ། 

ཞེས་ཐལ་བ་འཕེན་ཆོག་ཆོག་ཡོད་ཀྱང་། དེང་སྐབས་ཞིབ་ཏུ་བསམ་པ་ན། དེ་ཉིད་རྣམ་

ངེས་ཀྱི་དཔེ་ཙམ་ཡང་མཐོང་རྒྱུ་མེད་པས་འོལ་ཚོད་ཀྱིས་ཁ་ཚོན་གཅོད་ཆོག་ཆོག་མི་

གདའོ། །

ད་ནི་དཀྱུས་ལ་འཇུག་པར་བྱ་སྟེ། དངོས་དང་དངོས་མེད་རྣམ་དབྱེའི་ཕྱོགས་ལ་

མཁས་པར་ཤེས་པས་མངོན་རློམ་གྱིས་མཐོ་བ། །སློབ་དཔོན་དབྱིག་གཉེན་གྱིས་ནི་

གཞུང་གི་འགྲེལ་བར་དོན་བཤད་པ་ལ་གནས་ཐོབ་གྱུར། །ཞེས་དབྱིག་གཉེན་གྱིས་

གཞུང་འགྲེལ་མཛད་ཚུལ་གསུངས། དེ་ཉིད་རྣམ་ངེས་ཀྱིས་ཡུམ་དོན་རྣམ་རིག་པའི་ཚུལ་

དུ་བཀྲལ་བར་འགྲེལ་བཤད་ཚིག་གསལ་ལས་བཤད་ཅིང་། དབྱིག་གཉེན་གྱི་འགྲེལ་

བས་སེམས་ཙམ་དུ་བཀྲལ་བ་ནི། འདིར་མངོན་རློམ་པ་ཞེས་པ་དང་དོན་གསལ་དུ་ཤེས་

བྱ་ནང་གི་ཡིན་པ་ལ། ཞེས་སོགས་ཀྱིས་ཤེས། རྣལ་འབྱོར་གོམས་པས་དོན་གྱི་དེ་ཉིད་

བསྲུབས་ལས་འཇིག་རྟེན་འདས་པའི་ཤེས་རབ་ལྡན། །སྐྱེ་གྱུར་བློ་བཟང་འཕགས་པ་རྣམ་

སེར་ལྷོ་དགེ་བཤེས་མཁས་གྲུབ་ནོར་བཟང་།

གྲོལ་སྡེ་ཡི་འགྲེལ་བ་ལ་ནི་ཆེར་འབད་ལ། །ཞེས་པས་འཕགས་པ་གྲོལ་སྡེས་ཉི་ཁྲི་སྣང་བ་

མཛད་ཚུལ་གསུངས། མཐའ་གཅིག་སྐྱེས་བུར་མི་མཐུན་ཕྱོགས་ལྟ་ཞི་བྱེད་བསྟན་

བཅོས་ལ་མཁས་རྟོགས་ལྡན་གང་། །རྣམ་གྲོལ་སྡེ་ཞེས་ཚིག་ཏུ་འཇིག་རྟེན་ན་གྲགས་

གཞན་པ་དེས་ནི་རྣམ་འགྲེལ་མཛད། ཅེས་གྲོལ་སྡེས་རྣམ་འགྲེལ་མཛད་ཚུལ་གསུངས་

སོ༑ །དེས་ན་གོང་གི་གཞུང་འགྲེལ་དེ་དག་ཀུན་སློབ་དཔོན་སེང་བཟང་རང་གིས་ཞིབ་ཏུ་

གཟིགས་པར་གསལ་བར་གསུངས། ༼ དབྱིག་གཉེན་གྱིས་མཛད་པའི་ཉི་ཁྲིའི་གཞུང་

འགྲེལ་གྱི་སྐོར་ལ་དྭོགས་དཔྱོད་ནི། ༽ བུ་སྟོན་གྱི་ལུང་གི་སྙེ་མར། ཡུམ་གསུམ་གནོད་

འཇོམས་འདི་རང་དབྱིག་གཉེན་གྱི་གཞུང་འགྲེལ་ཡིན་པ་དང་དེའི་རྒྱུ་མཚན་དུ། ཐུབ་པ་

དགོངས་རྒྱན་སོགས་སུ་དབྱིག་གཉེན་གྱི་གཞུང་འགྲེལ་གྱི་ལུང་དྲངས་པ་རྣམས་གནོད་

འཇོམས་འདིར་ཇི་ལྟ་བ་བཞིན་སྣང་བའི་ཕྱིར་ཞེས་བཞེད་པ་ལ། གསེར་ཕྲེང་དུ་མན་ངག་

རྗེས་འབྲངས་སོགས་ལྟར་ན་དབྱིག་གཉེན་གྱིས་མཛད་པའི་གཞུང་འགྲེལ་ཡུམ་གསུམ་

གནོད་འཇོམས་ཞེས་པ་ཞིག་ཡོད་པར་སྨོས་མི་དགོས་ནའང་ད་ལྟའི་གནོད་འཇོམས་འདི་

ནི་དབྱིག་གཉེན་གྱི་ཡུམ་གསུམ་གནོད་འཇོམས་མིན་ཏེ་འདི་ཡི་གཞུང་འགྲེལ་གནོད་

འཇོམས་བྱ་བར་འདོད། ཅེས་པའི་ཚིག་རྐང་འདི་གནོད་འཇོམས་གཉིས་ཀ་ལ་ཁྱད་མེད་

དུ་ཡོད་པ་དང་། མན་ངག་རྗེས་འབྲངས་མཁན་པོས། དབྱིག་གཉེན་གཞུང་འགྲེལ་གྱི་

མཚན་སྨོས་པའི་སྐབས་སུ་ཉི་ཁྲིའི་གཞུང་འགྲེལ་ཞེས་པའི་ཐ་སྙད་མ་གཏོགས་ཡུམ་

གསུམ་གནོད་འཇོམས་ཞེས་པའི་ཐ་སྙད་མ་བཏགས་པ་དང་། འདིར་ཉན་ཐོས་ཀྱི་སྐྱེས་བུ་

ཆེན་པོའི་རྣམ་རྟོག་བརྒྱད་རྣམ་འགྲེལ་དུ་ཁ་འཕངས་པ་བཙུན་པའི་རྣམ་འགྲེལ་ན་ཡོད་པ་

དང་། དབྱིག་གཉེན་ལས་མི་རབས་གཉིས་ཙམ་གྱི་ཕྱིས་སུ་བྱོན་པ་ཞི་བ་འཚོའི་བཞེད་པ་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

བཀོད་པའི་ཕྱིར། ཞེས་དབྱིག་གཉེན་གྱི་མིན་པར་བསྒྲུབ་པ་ལ་རིགས་པ་བཞི་དང་། དྲང་

ངེས་ལེགས་བཤད་སྙིང་པོར། འདིར་གཞན་དབང་དང་ཡོངས་གྲུབ་བདེན་གྲུབ་བཀག་པ་

དང་། རྣམ་བཤད་རིགས་པར། ཤེར་མདོའི་དགོངས་པ་ལེན་ཚུལ་མདོ་སྡེ་དགོངས་

འགྲེལ་ཇི་བཞིན་དུ་བྱེད་དགོས་པར་བཤད་པ་དང་མི་མཐུན་པའི་ཕྱིར། ཞེས་རིགས་པ་

མི་འདྲ་བ་གཉིས་བཅས་ཁྱོན་རིགས་པ་མི་འདྲ་བ་དྲུག་གིས་དབྱིག་གཉེན་གྱི་གཞུང་མིན་

པར་བསྒྲུབས་སོ། 

དཀྱུས་ལ་འཇུག་པ་ལ། སྐུ་མཆེད་འདི་གཉིས་ཡུལ་གར་བྱོན་ཀྱང་ཚུལ་ཁྲིམས་ཀྱི་

དྲི་ངད་ལྡང་ཞིང་སྐྱེ་བོ་ཀུན་འདུད་པ་དང་ཤེར་ཕྱིན་གྱི་མདོ་སྡེ་རིན་པོ་ཆེའི་འཆད་ཉན་

ཡང་དབྱར་མཚོ་ལྟར་འཕེལ་བ་སོགས་རྣམ་ཐར་བསམ་གྱིས་མི་ཁྱབ་པ་མངའ་ཞིང་སྐུ་

མཆེད་གཉིས་བྱོན་པའི་དུས་འདི་ཙམ་ན་ལྷོ་ཕྱོགས་ཀྲ�ཥྞ་རཱ་ཛར་སློབ་དཔོན་མཱ་ལེ་ཀ་

བུདྡྷ་ཞེས་པས་ལོ་ཉི་ཤུ་ཙམ་དུ་ཕར་ཕྱིན་དར་བར་མཛད། ཆོས་གཞི་ཡང་མཐའ་དབུས་

མང་པོར་བཙུགས་ནས་བསྟན་པ་རྒྱ་ཆེར་སྤེལ། ཡང་ཡུལ་དེར་སློབ་དཔོན་མུ་ཏི་ཏཱ་བྷ་དྲ་

ཞེས་པས་ཀྱང་བསྟན་པ་རྒྱ་ཆེར་དར་བར་མཛད། 

 ( འཕགས་པ་གྲོལ་སྡེ ) རབ་དགའི་ས་ཐོབ་འཕགས་པ་རྣམ་གྲོལ་སྡེ། །ཞེས་

འཕགས་པ་གྲོལ་སྡེ་ནི། ལྷོ་ཕྱོགས་དང་ཡུལ་དབུས་ཀྱི་བར་འབར་བའི་ཕུག་དང་ཉེ་བར་

འཁྲུངས། མཁས་པ་སངས་རྒྱས་འབངས་ཀྱི་དབོན་པོ་ཡིན། ཀུ་རུ་ཀུལླེའི་སྡེ་པ་ལས་

རབ་ཏུ་བྱུང་སྟེ་སྡེ་པ་དེར་མཁས་པར་གྱུར། ཕྱིས་དབྱིག་གཉེན་དང་དགེ་འདུན་སྲུང་བ་

ལས་ཕར་ཕྱིན་གྱིས་མཚོན་གསུང་རབ་མང་དུ་བསླབས་པས་ཐེག་ཆེན་པར་གྱུར། 

མངོན་རྟོགས་རྒྱན་གྱི་ཚིག་གཅིག་མདོ་དང་སྦྱོར་མ་ཐུབ་པར་ཐུགས་ངལ་བྱུང་བས་

སེར་ལྷོ་དགེ་བཤེས་མཁས་གྲུབ་ནོར་བཟང་།

མནལ་ལམ་དུ་རྗེ་བཙུན་བྱམས་པས་ཞལ་བསྟན་ནས་ཝཱ་ར་ཎཱ་སིར་སོང་དང་དོན་འགྲུབ་

གསུངས་པ་ལྟར་དེར་ཕྱིན། དེའི་སྔོན་ཙམ་དུ་ཝཱ་ར་ཎཱ་སིའི་མཁས་པ་འགས་མདོ་རྒྱན་

སྦྱོར་བའི་ཐབས་བྱས་ཀྱང་ཇི་བཞིན་སྦྱོར་མ་ནུས་པས་དགེ་བསྙེན་ཞི་བའི་གོ་ཆ་ལྕགས་

ཀྱི་བྱིན་པ་ཅན་ཞེས་པ་ཞིག་ལྷོ་ཕྱོགས་པོ་ཏཱ་ལ་ན་ཉི་ཁྲི་ལེའུ་བརྒྱད་མ་སྤྱན་འདྲེན་དུ་

མངགས་པ་ལྟར་དགེ་བསྙེན་ཞི་བའི་གོ་ཆས་ཉི་ཁྲི་ལེའུ་བརྒྱད་མའི་དཔེ་སྤྱན་དྲངས་པ་

དང་འཕྲད་པས་མདོ་ཚིག་ཀུན་རྒྱན་དང་མཐུན་པར་བྱུང་བས་ཐུགས་རབ་ཏུ་དགྱེས། 

དེང་སང་བོད་འགྱུར་ཉི་ཁྲི་འདི་མདོ་དང་སྦྱོར་བ་ན་ཚིག་འགའ་ཤས་སྦྱར་དཀའ་ཙམ་

ཡོད་པའང་རྒྱུ་མཚན་གོང་ལྟར་ཡིན་ནམ་སྙམ། དོན་བདུན་ཅུའི་དང་པོ་སེམས་བསྐྱེད་

ནས་འཕྲིན་ལས་བར་ཉི་ཁྲི་དང་སྦྱར་བའི་རྣམ་བཤད་ཉི་སྣང་ཞེས་ལེགས་བཤད་ཀྱི་

གཏེར་ཆེན་འདི་མཛད་ནས་མདོ་རྒྱན་སྦྱར་བའི་ཤིང་རྟའི་སྲོལ་ཆེན་པོ་ཕྱེས་པ་ནི་གསེར་

ཕྲེང་དུ་འཕགས་པས་ཕྱེ་ཚུལ་ཞེས་དང་། ཤེར་འབྱུང་གི་བསྡུས་དོན་དུའང་། འཕགས་པ་

དང་སློབ་དཔོན་དག་གིས་མངོན་པར་རྟོགས་པ་དང་སྦྱར་བ་ལ་མ་ལྟོས་པར་བཤད་པའི་

ཕྱིར། ཞེས་ཐོགས་མེད་སྐུ་མཆེད་ཀྱིས་མདོ་རྒྱན་མ་སྦྱར་བར་བཤད་པ་ཡང་དོན་འདི་ལ་

དགོངས། དེར་མ་ཟད་དེ་སྔོན་མགོན་པོ་ཀླུ་སྒྲུབ་སྐབས་ཤེར་མདོ་དབུ་མར་བཀྲལ་བའི་

སྲོལ་ཡོད་པ་ཐོགས་མེད་སྐུ་མཆེད་སྐབས་ཅུང་ཙམ་བག་ལ་ཞ་ཡང་སློབ་དཔོན་འདིས་

མདོ་རྒྱན་སྦྱར་ནས་དབུ་མ་པའི་ཚུལ་དུ་བཀྲལ་བ་འདི་ནི་རྨད་དུ་བྱུང་བའི་མཛད་པ་ཡིན་

པར་ནི། ཉི་སྣང་གི་མཇུག་ཏུ། དེས་ན་ཁོ་བོས་འགྲོ་བ་རྣམས་ལ་ཕན་ཕྱིར་མི་ཡིས་སྔོན་

ཆད་མ་མྱོང་འདི། །ཤེས་རབ་ཕ་རོལ་ཕྱིན་ཚུལ་མཁས་པ་རྣམས་ལ་ཕྱོགས་ཙམ་གསལ་

བར་བྱས། ཞེས་དང་། སློབ་དཔོན་སེང་གེ་བཟང་པོས། དེ་ཡི་འོག་ཏུ་རྣམ་གྲོལ་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

སྡེ༑ །འཕགས་པའི་ས་ལ་གནས་པ་ཡིས། །དེ་བྱས་བྱས་པ་མིན་མཐོང་ནས། །དབུ་མར་

གནས་པའི་བློས་རྣམ་ཕྱེ། ཞེས་དང་། རྗེ་བདག་ཉིད་ཆེན་པོས། དབུ་མའི་ལམ་བརྙེས་

འཕགས་པ་རྣམ་གྲོལ་སྡེ། ཞེས་གསུངས་པས་ཤེས་སོ། དཀྱུས་ལ་འཇུག་ནས་བཤད་ན། 

ཤར་ཕྱོགས་སུ་ལོ་སུམ་ཅུ་ཙམ་དུ་ཤེར་ཕྱིན་ཉིད་བཤད་པས་སློབ་མ་སྟོང་ཚོ་དང་རྟག་ཏུ་

འགྲོགས། ཤེར་མདོའི་དོན་ཉམས་སུ་བླངས་པས་འཕགས་པའི་ས་བརྙེས། ཆོས་གཞི་

ཡང་ཉེར་ལྔ་ལྷག་བཙུགས་སོ། །

 ( བཙུན་པ་གྲོལ་སྡེ ) དེ་ཡིས་རྗེས་བཟུང་བཙུན་པ་གྲོལ་སྡེ་དང་། །ཞེས་འཕགས་

པ་རྣམ་གྲོལ་སྡེས་རྗེས་སུ་བཟུང་བ་བཙུན་པ་གྲོལ་སྡེ་ནི། འཕགས་པ་གྲོལ་སྡེ་བསྟེན་ནས་

ཤེར་ཕྱོགས་ལ་སྦྱངས་ཀྱང་ཡུམ་དོན་རྟོགས་དཀའ་བས་རྗེ་བཙུན་བྱམས་མགོན་ལོ་

བཅུར་བསྒྲུབས་ནའང་ཞལ་མ་གཟིགས་པས་སློབ་དཔོན་ཟླ་བ་གྲགས་པ་ལ་ཐབས་དྲིས་

པས་སྡིག་སྦྱོང་དུ་སྦྱིན་སྲེག་མང་དུ་གྱིས། ཞེས་གསུངས་པ་ལྟར་སྦྱིན་སྲེག་འབུམ་བཅུ་

གཉིས་བྱས་པས་ཐབ་དབུས་ནས་བྱམས་མགོན་གྱི་ཞལ་གཟིགས་ནས་ཡུམ་དོན་བསྟན་

པ་ཉམས་སུ་བླངས་པས་བྱང་ཆུབ་ཀྱི་སེམས་ལ་རྩོལ་མེད་ཀྱི་མྱོང་ཐོན་པས། རྗེ་བདག་

ཉིད་ཆེན་པོས། དད་པའི་སར་གནས་བཙུན་པ་རྣམ་གྲོལ་སྡེ། ཞེས་གསུངས། ཡུལ་མ་གཱ་

དྷར་དབུ་མའི་བསྟན་པ་སྤེལ། མདོ་རྒྱན་སྦྱར་བའི་འགྲེལ་བ་ཉི་ཁྲི་རྣམ་འགྲེལ་བརྩམས། 

ལོ་རྒྱུས་ཞིབ་ཕྲ་མི་གསལ། 

 ( མཆོག་སྡེ ) འདི་ལ་རྗེ་རིན་པོ་ཆེས། རྨད་བྱུང་ངོ་མཚར་གནས་གྱུར་མཆོག་གི་

སྡེ༑ ཞེས་གསུངས་པ་ཙམ་ལས་རྣམ་ཐར་མ་རྙེད། 

  ( དུལ་བའི་སྡེ ) ཤེར་ཕྱིན་གྱི་དགོངས་དོན་རྙེད་སླད་བྱམས་མགོན་གྱི་སྐུ་

སེར་ལྷོ་དགེ་བཤེས་མཁས་གྲུབ་ནོར་བཟང་།

བཞེངས་ཏེ་གསོལ་བ་རྒྱུན་པར་བཏབ་པས་ཞལ་གཟིགས་ཏེ་རྗེ་བཙུན་སྒྲོལ་མའི་སྐུ་

བཞེངས་ཏེ་གསོལ་བ་བཏབ་ན་བསྟན་འགྲོའི་དོན་འགྲུབ་གསུངས་པ་ལྟར་བཞེངས་པས་

ཟབ་མོ་ཤེར་ཕྱིན་གྱི་བསྟན་པ་རྒྱ་ཆེར་སྤེལ། རྗེ་རིན་པོ་ཆེས་ཀྱང་། ཟབ་མོའི་ལམ་གྱིས་

རྒྱུད་སྦྱངས་དུལ་བའི་སྡེ། ཞེས་གསུངས་ཏེ་དེ་ཙམ་ལས་རྣམ་ཐར་མ་རྙེད། 

 ( རྣམ་སྣང་མཛད ) རྣམ་སྣང་མཛད་ཅེས་པ་འདི་སློབ་དཔོན་ཞི་བ་འཚོའི་མཚན་

ཡིན་པར་གསུངས་ལ་ཁོང་ནི་རྒྱ་གར་ཤར་ཟ་ཧོར་རྒྱལ་པོའི་སྲས་སུ་འཁྲུངས། སྡེ་སྣོད་

མང་དུ་སྦྱངས། བོད་དུ་སྤྱན་དྲངས་རང་ཅག་སྨད་འདུལ་གྱི་དགེ་སློང་གི་སྡོམ་རྒྱུན་འདི་

སྤེལ་བ་དང་རྣལ་འབྱོར་སྤྱོད་པ་པའི་དབུ་མའི་སྲོལ་གཏོད་པ་སོགས་བཀའ་དྲིན་བརྗོད་

མཐའ་བྲལ། མཐར་བོད་དུ་འདས། དབུ་མ་རྒྱན་དང་ཚད་ཆེན་སོགས་གཞུང་གལ་ཆེ་བ་

མང་པོ་མཛད། ཞི་འཚོ་དང་རྣམ་སྣང་མཛད་ཐ་དད་དུ་བཤད་པའང་ཡོད་ཀྱང་དེ་ཙམ་

གྲགས་མི་ཆེའོ། 

 ( སློབ་དཔོན་སེང་བཟང ) སློབ་དཔོན་སེང་གེ་བཟང་པོ་ནི། རྒྱལ་རིགས་སུ་

འཁྲུངས། རབ་ཏུ་བྱུང་ནས་སློབ་དཔོན་ཞི་བ་འཚོ་ལས་དབུ་མ་དང་ཕར་ཕྱིན་གྱི་གཞུང་

ལུགས་བསླབས། ཤར་ཕྱོགས་ཁ་སརྤ་ཎིའི་ནགས་སུ་དཀའ་བ་ཆེན་པོས་རྗེ་བཙུན་

བྱམས་མགོན་བསྒྲུབས་པས་ཞལ་བསྟན་ནས་ཤེར་ཕྱིན་གྱི་གདམས་པ་རྒྱ་ཆེར་སྩལ། 

ཕར་ཕྱིན་གྱི་འགྲེལ་བྱེད་རྣམས་ལ་གྲུབ་མཐའ་མི་གཅིག་པ་དུ་མ་འདུག་པས་གང་གི་

རྗེས་སུ་འབྲངས་ཞུས་པས་འཐད་པའི་ཆ་བསྡུས་ཤིག་ཅེས་བཀའ་ཡི་གནང་བ་ཐོབ། 

ཆོས་རྒྱལ་ཆེན་པོ་དྷརྨ་པཱ་ལས་སྤྱན་དྲངས་པ་ལྟར་ཚ་བ་གསུམ་གྱི་གཙུག་ལག་ཁང་ལ་

སོགས་པར་ཆོས་འཁོར་རྒྱ་ཆེན་བསྐོར། རྒྱན་སྣང་དང་འགྲེལ་བ་དོན་གསལ་སོགས་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

ལེགས་བཤད་མང་དུ་བརྩམས། འགྲེལ་བ་དོན་གསལ་ནི་འཕྲིན་ལས་རྒྱས་ཤོས་སུ་གྱུར། 

མདོར་ན་མཆོད་ཡོན་འདི་གཉིས་རིང་ཤེར་ཕྱིན་གྱི་འཆད་ཉན་ཉི་མ་ཤར་བ་ལྟ་བུ་བྱུང་། 

 ( སངས་རྒྱས་ཡེ་ཤེས་ཞབས ) སློབ་དཔོན་སངས་རྒྱས་ཡེ་ཤེས་ནི། སློབ་དཔོན་

སེང་གེ་བཟང་པོ་བསྟེན་ཏེ་མཁས་པར་གྱུར་ནས་ཤེར་ཕྱིན་གྱི་འགྲེལ་བ་བརྩམས་

སོ༑ །འདི་དང་གསང་འདུས་པ་ཡེ་ཤེས་ཞབས་གཉིས་གཅིག་ཡིན་པ་ལྟ་བུ་མཛད་ནས་

དེའི་རྣམ་ཐར་འདི་ལ་སྦྱར་ནས་འཆད་པ་ཡོད་ཀྱང་དུས་རབས་མི་མཚུངས་པས་དཔྱད། 

 ( ཡོན་ཏན་བཤེས་གཉེན ) ཡོན་ཏན་བཤེས་གཉེན་ནི། ལོ་ཆེན་རིན་ཆེན་བཟང་པོ་

ཁ་ཆེར་ཐོག་མར་ཕེབས་སྐབས་རྒྱ་སྐད་བསླབ་སའི་སློབ་དཔོན་དང་ཆོས་ཀྱང་ཤེར་ཕྱིན་

སོགས་གསན་སྙམ། 

 ( ལོ་ཆེན་རིན་ཆེན་བཟང ) ལོ་ཆེན་རིན་ཆེན་བཟང་པོ་ནི། མངའ་རིས་གུ་གེར་ས་

ཕོ་རྟ ( ༩༥༨ ) ལ་འཁྲུངས། བསྟན་པ་ཕྱི་དར་གྱི་རབ་བྱུང་སྔ་ཤོས་ཤིག་ཡིན་ཟེར། དགུང་

ལོ་བཅོ་བརྒྱད་ནས་རྒྱ་གར་དུ་བྱོན། པཎྜི་ཏ་བདུན་ཅུ་རྩ་ལྔ་ཙམ་བསྟེན་ནས་ཁ་ཆེ་དང་

ཡུལ་དབུས་སོགས་སུ་མི་ལོ་བཅུ་གཉིས་རིང་སློབ་གཉེར་མཛད། བོད་དུ་བྱོན་ནས་

གཙུག་ལག་ཁང་བརྒྱ་རྩ་བཞེངས། བཀའ་བསྟན་ཆོས་ཚན་ཉིས་བརྒྱ་ལྷག་བསྒྱུར་ཅིང་

འཆད་ཉན་གྱིས་བུ་སློབ་ལོ་ཙྭ་མཁས་པ་མོང་པོ་ཐོན། ཕར་ཕྱིན་དང་། ཡོ་ག །གསང་

འདུས་བཅས་ཀྱི་བསྟན་པ་ལ་བཀའ་དྲིན་མཆོག་ཏུ་ཆེ། མཐར་དགུང་ལོ་གོ་བརྒྱད་ ( 

༡༠༥༥ ) ལ་སྐུ་འདས། 

  ( ཟླ་བ་བཟང་པོ ) ཤར་ཕྱོགས་པ་ཟླ་བཟང་ནི། རྒྱ་གར་ཤར་ཕྱོགས་ཀྱི་མཁས་པ་

ཞིག་ཡིན། ( དྷི་ར་པཱ་ལ་དང་། །བརྟན་སྐྱོང་འབུམ་ཕྲག་གསུམ་པ ) རྒྱ་གར་གྱི་པཎ་ཆེན་

སེར་ལྷོ་དགེ་བཤེས་མཁས་གྲུབ་ནོར་བཟང་།

འབུམ་ཕྲག་གསུམ་པ་ནི། འཕགས་ཡུལ་རང་ནས་ཀྱང་རྔོག་ལོའི་སློབ་དཔོན་ཡིན་པར་

མ་ཟད་ཁོང་རྔོག་ལོ་དང་མཉམ་དུ་བོད་དུ་བྱོན་ནས་ཆོས་འཁོར་རྒྱ་ཆེན་བསྐོར་ཅིང་ཆོས་

བསྒྱུར་བའི་གྲོགས་ཀྱང་མང་དུ་མཛད་པ་ཡིན། བོ་དོང་གི་ས་གནས་སུ་བྱོན་པ་ན་གཞན་

ཞིག་གིས་གསེར་འབུམ་བྲིས་མ་ཞིག་ལ་རབ་གནས་ཞུས་པས་གེགས་ཞུགས་འདུག་

གསུངས་ནས་གསེར་འབུམ་སྟེང་དུ་བཞུགས། སླར་བཞེངས་པ་ན་བལྟས་པས་ཡི་གེ་

གཅིག་ཀྱང་མེད་པར་ཡལ། དེ་ནས་རབ་གནས་བྱས་པས་ཡི་གེ་རིམ་བཞིན་སོར་ཆུད། 

བོ་དོང་དེ་ས་གྲུ་གསུམ་གྱི་གཟུགས་སུ་ཡོད་པས་ཨེ་ཞེས་བཏགས་ནས་ཆོས་གྲྭའི་གཞི་

གཏིང་ནས་ཐུགས་སྨོན་མཛད། ཕྱིས་སུ་བོ་དོང་ཨེ་ཡི་ཆོས་གྲྭ་ཆེན་པོ་བྱུང་ཞིང་དེ་ནས་

བོ་དོང་པ་རིན་ཆེན་རྩེ་མོ་སོགས་མཁས་པ་མང་པོ་ཐོན། ལོ་རྒྱུས་རྣམས་སུ་ཁོང་གི་

མཚན་གསུམ་ཡོད་པ་ནི། དྷི་ར་པཱ་ལ། བརྟན་སྐྱོང་། འབུམ་ཕྲག་གསུམ་པའོ། །རྒྱ་སྐད་དུ་

དྷི་ར་པཱ་ལ་དང་དེ་བོད་སྐད་དུ་བསྒྱུར་བ་ལ་བརྟན་སྐྱོང་ཟེར། འབུམ་ཕྲག་གསུམ་པ་ཞེས་

པ་ནི་ཡོན་ཏན་གྱི་ཆ་ནས་བཏགས་སམ་སྙམ། མཆོད་བརྗོད་འདིར་མཚན་གསུམ་ཀ་

འབྱུང་བ་ནི་གསན་ཡིག་འགར་མཆན་དཀྱུས་སུ་ཤོར་ནས་གསུམ་ཀ་བྲིས་པས་དེའི་

དབང་དུ་བྱས་སམ་སྙམ། དེར་མ་ཟད་བརྟན་སྐྱོང་ལ་ས་བསྟན་བྲིས་པའང་འདུག །ལོ་ཆེན་

རིན་བཟང་གི་འོག་འདིར་ཟླ་བཟང་དང་འབུམ་ཕྲག་གསུམ་པ་བྱུང་ཡང་འདི་གཉིས་ནི་ལོ་

ཆེན་རིན་བཟང་གི་སློབ་མ་ཡིན་སྙམ་པ་མི་འདུག་པས་འདི་རྔོག་ལོ་ཆེན་པོའི་ཕར་ཕྱིན་

གསན་ཡུལ་ཞིག་ཡིན་པར་ངེས། 

 ( རྔོག་ལོའི་ཞབས ) རྔོག་ལོ་བློ་ལྡན་ཤེས་རབ་ནི། ཡར་འབྲོག་ཏུ་ས་ཕག                       

( ༡༠༥༩ ) ལ་འཁྲུངས། ཁུ་བོ་ལེགས་པའི་ཤེས་རབ་ལས་རབ་ཏུ་བྱུང་། ཁུ་བོའི་བཀའ་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

ལྟར་འགྲེལ་བ་དོན་གསལ་ཉིན་གཅིག་ལ་བློ་འཛིན་མཛད། དགུང་ལོ་བཅོ་བརྒྱད་པར་ཁ་

ཆེར་བྱོན། འབུམ་ཕྲག་གསུམ་པ་སོགས་བསྟེན་ནས་དཀའ་བ་ཆེན་པོས་སློབ་གཉེར་

མཛད། སོ་ལྔ་ལ་བོད་དུ་ཕེབས་ཏེ་ཆོས་སྤེལ། སླར་བལ་ཡུལ་དུ་བྱོན་ཏེ་སྔགས་ཀྱི་ཆོས་

མང་པོ་གསན་བཞེས་ཀྱིས་ཚུར་བྱོན་ནས་གསང་ཕུའི་གདན་ས་པ་མཛད་དེ་ལོ་མང་

པོར་འཆད་ཉན་མཛད་པས་སློབ་མ་ཁྲི་ཚོ་མང་པོ་འདུས། དགུང་གྲགས་ང་གཅིག་ས་གླང 

( ༡༡༠༩ ) ལོར་འདས། འཆད་ཉན་བྱེད་ཐུབ་པའི་སློབ་མ་མཁས་པ་ཆིག་སྟོང་བརྒྱད་བརྒྱ་

ལྔ་བཅུ་ལྷག་ཙམ་བྱུང་ཞིང་དེ་དག་གི་ནང་ནས་གྲགས་ཆེན་བཞི་ནི། ཞང་འཚེ་སྤོང་ཆོས་

ཀྱི་བླ་མ། གྲོ་ལུང་པ་དཀོན་མཆོག་འབྱུང་གནས། འབྲེ་ཤེས་རབ་འབར། ཁྱུང་རིན་ཆེན་

གྲགས་པའོ། །བཀའ་བསྟན་གྱི་ཆོས་ཚན་ལྔ་བཅུ་ལྷག་བསྒྱུར། ཕར་ཕྱིན་གྱི་ཊཱིཀ་ཆེ་ཆུང་

གཉིས་མཛད་པ་ཕར་ཕྱིན་གྱི་བོད་འགྲེལ་ཐོག་མ་ཡིན་པར་ཀུན་མཁྱེན་འཇིགས་མེད་

དབང་པོས་གསུངས། ཊཱིཀ་ཆེན་དེང་སང་མཇལ་རྒྱུ་དཀོན། ཊཱིཀ་ཆུང་ནི་འཕགས་བོད་

ཀུན་ལ་འཕེལ། གསེར་ཕྲེང་དང་རྣམ་བཤད་གཉིས་སུ་རྔོག་ལོའི་བཞེད་པ་བཀོད་པ་མང་

པོ་ཡོད་པ་རྣམས་ཊཱིཀ་ཆུང་དང་གོ་བསྡུར་ནས་བལྟས་ན་བློ་བསྐྱེད་ཆེན་པོ་ཡོང་ངེས། 

གཞན་ཡང་དབུ་མ་རྩ་བ་དང་ཚད་མ་རྣམ་ངེས་སོགས་གཞུང་ཆེན་རྣམས་ཀྱི་འགྲེལ་བ་

མང་དུ་བརྩམས། རྔོག་ལོའི་སློབ་མ་ཕྱྭ་པ་ཆོས་ཀྱི་སེང་གེའི་ཕར་ཕྱིན། གྲོ་ལུང་པའི་ཕར་

ཕྱིན། གཙང་ནག་པ་བརྩོན་བགྲུས་སེང་གེའི་ཕར་ཕྱིན་རྣམས་ནི་རྔོག་ལོའི་བརྒྱུད་ལུགས་

ཡིན། 

 ( འབྲེ ) འབྲེ་ཤེས་རབ་འབར་ནི། དུས་རབས་བཅུ་གཅིག་པའི་སྟོད་ཙམ་ལ་གཙང་

ཉང་སྟོད་དུ་འཁྲུངས། སྣེ་བོ་གྲགས་རྒྱམ་ལས་བསྙེན་པར་རྫོགས། ཁུ་སྟོན་དང་རྔོག་

སེར་ལྷོ་དགེ་བཤེས་མཁས་གྲུབ་ནོར་བཟང་།

ལེགས་པའི་ཤེས་རབ་མཉམ་ཁམས་འདན་ཁོག་ཀློང་ཐང་དུ་སེ་བཙུན་ལས་ཕར་ཚད་

དང་མངོན་པ་སོགས་བསླབས། ཉང་སྟོད་སྐྱིགས་གནས་སྙིང་གི་གདན་སར་བཞུགས་ཏེ་

ཕར་ཕྱིན་སོགས་ཀྱི་འཆད་ཉན་རྒྱས་པར་མཛད། ཕྱིས་སུ་རྔོག་བློ་ལྡན་ཤེས་རབ་ལས་

ཕར་ཕྱིན་གསན་པས་ཕར་ཕྱིན་གྱི་བཤད་རྒྱུན་སྔ་ཕྱི་མཐའ་དག་མངའ། དེ་ཡང་འབྲེ་ཆེན་

པོ་ལ་ཕར་ཕྱིན་གྱི་ཁྲིད་རྒྱུན་གསུམ་མངའ་བ་ནི། འབྲོམ་ལུགས། ཁུ་ལུགས། རྔོག་ལུགས་

སོ༑ །འབྲོམ་ལུགས་ནི་སློབ་དཔོན་སེང་གེ་བཟང་པོ་ལས་ཀུ་སཱ་ལི་ཆེ་ཆུང་གཉིས། 

གསེར་གླིང་པ། མཉམ་མེད་ཇོ་བོ་ཆེན་པོ། འབྲོམ་རིན་པོ་ཆེ། འབྲོམ་སྟོན་བཙན་ནམ་

མགོ་བླ་མ། དེ་ལས་འབྲེ་ཆེན་པོས་གསན། ལས་སྟོད་པ་དཀོན་མཆོག་མཁར་ལ་འབྲེས་

ཁྱད་འཕགས་བཅུ་གསུམ་གྱི་རྟེན་རྣམས་གཏད་དེ་གདན་སར་བཀོད། དགུང་ལོ་དགུ་

བཅུ་ལྷག་བཞུགས་པར་བཤད། ཉི་ཁྲི་དང་། བརྒྱད་སྟོང་། མདོ་སྡུད་པའི་འགྲེལ་བ་སོགས་

མཛད། ཁོང་གི་སློབ་མ་ཁུ་ཤེས་རབ་བརྩོན་འགྲུས་ཀྱི་ཕར་ཕྱིན་ཡོད། འབྲེ་ཆེན་པོ་འདི་

བོད་ཀྱི་ཕར་ཕྱིན་གྱི་སྔ་ཕྱིའི་བརྒྱུད་པ་ཆུ་བོ་གཅིག་འདྲེས་ཀྱི་བཤད་རྒྱུན་སྤེལ་མཁན་

ཞིག་ཡིན་པའང་བཤད། 

 ( ཨར ) ཨར་བྱང་ཆུབ་ཡེ་ཤེས་ནི། དུས་རབས་བཅུ་གཅིག་པའི་སྨད་ཙམ་དུ་

འཁྲུངས། འབྲེ་ཆེན་པོ་ལས་ཕར་ཕྱིན་སོགས་བསླབས། འཕེན་པོ་སྒོ་ལར་དགུན་གྲང་

སྒང་དུ་བུད་མེད་ལང་ཚོ་མཛེས་པ། གཅེར་བུར་ཕྱུང་བ་འཁྱག་ཤི་ཐེབས་ལ་ཉེ་བ་ཞིག་

དང་འཕྲད་པ་ན་བུ་མོ་དེ་ལ་ཁྱོད་ཀྱིས་ང་ལ་ཕའི་འདུ་ཤེས་ཞོགས། ངས་ཀྱང་ཁྱོད་ལ་བུ་

མོའི་འདུ་ཤེས་འཇོག་གསུངས་ཏེ་རུམ་དུ་ཤའི་དྲོད་ལ་སྦྱར་ནས་བསྐྱངས་པས་བུ་མོ་

སྲོག་མགོ་ཐོན་ཅིང་རྗེ་ཉིད་སྡོམ་པ་མ་ཤོར། འགའ་ཞིག་གིས་ཚོད་འགམ་པའི་ཕྱིར་བུ་མོ་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

བཏང་བ་ཡིན་ཟེར་བ་དང་འགའ་ཞིག་ཇག་རྐུན་གྱིས་བོར་བ་ཡིན་ཡང་ཟེར། གང་ལྟར་ཕྱི་

ཉིན་བུ་མོ་ཕའི་སར་སོང་ནས་བྱུང་རབས་བཤད་པས་ཕ་མ་ངོ་མཚར་སྐྱེས་ཏེ་སྤྱན་

དྲངས་ཏེ་ཡུམ་རྒྱས་འབྲིང་བསྡུས་གསུམ་ཕུལ་ཏེ་བསྙེན་བཀུར་བྱས། བྱུང་ཚུལ་དེ་

དབུས་གཙང་ཀུན་ལ་ཁྱབ་པས་མཁས་མགོ་བཙུན་གྱིས་འདོན་པ་ཨར་ཞེས་སྙན་གྲགས་

ཀྱིས་ཁྱབ། སྟོད་ལུང་གནམ་རྩེ་ལྡིངས་དང་གཞུ་ཀུན་དགའ་རྭ་བ་སོགས་སུ་ཤེར་ཕྱིན་

གཙོ་བོར་གྱུར་པའི་འཆད་ཉན་སློབ་མ་སྟོང་ཚོ་མང་པོ་ལ་མཛད། སློབ་མའི་གཙོ་བོ་ནི། 

ཁུ་སྟོན་ཤེས་རབ་བརྩོན་འགྲུས་ཞེས་ཕར་ཕྱིན་གྱི་འགྲེལ་བ་རྒྱས་འབྲིང་བསྡུས་གསུམ་

རྩོམ་མཁན་དེ་ལ་སོགས་པ་བྱུང་། གསུང་རྩོམ་ལ་ཤེར་སྙིང་འགྲེལ་བ་དང་མངོན་རྟོགས་

རྒྱན་གྱི་འགྲེལ་བ་རྣམ་པར་འབྱེད་པ་བརྩམས། 

 ( གཞོན་ནུ་ཚུལ་ཁྲིམས་ ) གཞོན་ནུ་ཚུལ་ཁྲིམས་ཞེས་པ་འདི་ལོ་རྒྱུས་ཁག་ཏུ་

འདུལ་འཛིན་དཀར་མོའི་མིང་དང་ཡང་དཀར་ཆུང་བའི་མིང་དུ་བཤད་པ་ཅི་རིགས་ཡོད་

ནའང་ཆོས་འབྱུང་མཁས་པའི་ཡིད་འཕྲོག་ཏུ་འདུལ་འཛིན་དཀར་མོ་གཞོན་ནུ་ཚུལ་

ཁྲིམས། དཀར་ཆུང་རིང་མོ་ཤེས་རབ་འབུམ། ཞེས་བཤད་པ་བདེན་པར་གོ །གཞོན་

ཚུལ་འདིས་ཨར་ཆེན་པོ་ལ་བསྟེན་ནས་གསན་བསམ་མཛད་དེ་རྒྱལ་ལྡེ་སྨན་ཆུང་

སོགས་སུ་ཕར་ཕྱིན་སོགས་ཀྱི་འཆད་ཉན་རྒྱུན་རིང་མཛད། མདོ་སྡུད་པ་དང་མངོན་

རྟོགས་རྒྱན་དང་འགྲེལ་ཆུང་གི་རྣམ་བཤད་བརྩམས། ཁོང་ལ་སློབ་མ་འཇད་པ་གཞོན་ནུ་

བྱང་ཆུབ་སོགས་སློབ་མ་མང་དུ་འདུས། 

  ( ཤེས་རབ་འབུམ ) ཤེས་རབ་འབུམ་ནི། ཆོས་འབྱུང་མཁས་པའི་ཡིད་འཕྲོག་ཏུ། 

གོང་དུ་གསལ་ལྟར་དཀར་ཆུང་རིང་མོ་ཤེས་རབ་འབུམ་ཞེས་གསལ་བས་དཀར་ཆུང་

སེར་ལྷོ་དགེ་བཤེས་མཁས་གྲུབ་ནོར་བཟང་།

བའི་མཚན་ཡིན་ནམ་སྙམ། འོན་ཀྱང་དུས་རབས་བཅུ་གསུམ་པའི་ནང་དུ་བྱོན་པ་བོ་དོང་

རིན་ཆེན་རྩེ་མོས་བྲག་རམ་དུ་བཤད་གྲྭ་བཙུགས་ནས་འཆད་ཉན་བྱས་པའི་སློབ་མ་དབུ་

མ་པ་ཤེས་རབ་འབུམ་ཟེར་བ་ཞིག་བྱུང་བ་དང་གོང་གི་ཤེར་འབུམ་དཀར་ཆུང་བའི་

མཚན་ཡིན་ཚེ་དེ་གཉིས་སོ་སོ་ཡིན་ནམ་སྙམ། ཕྱི་མ་འདིའི་གསུང་རྩོམ་དབུ་མ་ཚིག་

གསལ་གྱི་བཤད་པ་ངེས་དོན་རྣམ་གཟིགས་སོགས་བཞུགས་ཤིང་དབུ་མ་ལ་མཁས་

པའི་མཆོག་ཏུ་བརྩི། 

  ( བྱང་ཆུབ་འབུམ་ ) བྱང་ཆུབ་འབུམ་ནི། དཔལ་འབྱོར་བཟང་པོའི་ཆོས་འབྱུང་

མཁས་པའི་ཡིད་འཕྲོག་ཏུ། གཉལ་ཞིག་འཇམ་རྡོར་གྱི་བླ་མ་མཁས་པ་ཆེན་པོ་ཞང་གཡེ་

པ་སྨོན་ལམ་ཚུལ་ཁྲིམས་ཀྱི་མཚན་སྨོས་སྐབས། ཞང་གཡེ་པ་བྱང་ཆུབ་འབུམ་ཞེས་

གསུངས་པས་ད་ལམ་དེའི་དབང་དུ་བྱས་ནས་བཤད་ན། ལོ་རྒྱུས་ཁག་ཏུ་གཉལ་སེ་ཁུན་

པ་ཞང་གཡེ་པ་ཟེར་བ་འདུག་པས་འཁྲུངས་ཡུལ་ལྷོ་གཉལ་ཡིན་ནམ་སྙམ་ཡང་དཔྱད། 

ཁོང་ནི་འཇད་པ་གཞོན་ནུ་བྱང་ཆུབ་དང་དཀར་ཆུང་བ། ཁུ་བརྩོན་ཤེས་སོགས་བསྟེན་

ནས་སྦྱངས་པ་མཛད། མོན་འདྲ་དང་རྒྱ་གྲོང་། འོར། སྐྱ་རག །མེ་རག །འོན་ཤང་རྡོ་ལ་

སོགས་པར་མདོ་སྨད་འཚོ་བཞིའི་གྲ་པ་རྣམས་ལ་ཉན་བཤད་མཛད། མཁས་པ་བསོད་

ཤེ༑ གཉལ་ཞིག །རྒྱལ་བ་སེ་སྟོན་སོགས་བུ་སློབ་མང་པོ་ཐོན། དགེ་འདུན་ཀྱི་གྲལ་སྟན་

ཟ་འོག་ལ་བྱེད་པ་སོགས་ལོངས་སྤྱོད་དང་འཕྲིན་ལས་ཆེ། 

 ( གཉལ་ཞིག་འཇམ་རྡོར་ ) གཉལ་ཞིག་འཇམ་དཔལ་རྡོ་རྗེ་ནི། དུས་རབས་བཅུ་

གཉིས་པའི་དཀྱིལ་སྟོད་ཙམ་དུ་འཁྲུངས། ཞང་གཡེ་པ་སྨོན་ལམ་ཚུལ་ཁྲིམས་ལས་འབྲེ་

ཨར་ནས་བརྒྱུད་པའི་ཕར་ཚད་ཀྱི་བཤད་པ་གསན། མཚན་གཞན་ཤེས་རབ་བློ་གྲོས་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

ཟེར། དན་བག་སྨྲ་བའི་སེང་གེ་ལས་དབུ་ཚད་སོགས་ལ་སྦྱངས། འུ་ཤང་རྡོར་ལོ་དགུ་ལ་

མཚམས་བསྡམས་ཏེ་འཆད་ཉན་སྒོམ་གསུམ་མཛད་པས་གཉལ་ཞིག་བུ་དགུ་ཞེས་པའི་

མཚན་སྙན་ཅན་གྱི་སློབ་མ་མཁས་པ་ཐོན།  ( ༡༡༩༨ ) ནས ( ༡༢༠༦ ) བར་ལོ་བརྒྱད་ལྷག་

རིང་གསང་ཕུའི་གདན་ས་གནང་། བུ་དགུ་ལས་སྔར་ཚར་གསུམ་ནི། བཟད་རིང་། ཕུ་

ཐང་དར་དཀོན། གཙང་པ་གྲུ་གུ་དང་གསུམ་ལས་བཟད་རིང་འོག་ཏུ་གསལ། དར་དཀོན་

གྱིས་སྟོད་ལུང་དང་ཡར་ཀླུངས་སུ་འཆད་ཉན་མཛད། གྲུ་གུས་ཞྭ་ལུར་བཤད་གྲྭ་བཙུགས་

ཏེ་འཆད་ཉན་སྤེལ། དེར་བརྟེན་ཞྭ་ལུ་བ་རྣམས་གཉལ་ཊཱིཀ་ལ་ཡིག་ཆར་བཟུང་བའང་

དེས་ཡིན། བར་ཚར་གསུམ་ནི། འུ་ཡུག་པ་རིགས་པའི་སེང་གེ །བོ་དོང་པ་རིན་ཆེན་རྩེ་

མོ༑ གཙང་པ་ཇོ་ནམ་དང་གསུམ་ལས་འུ་ཡུག་པས་ས་སྐྱར་འཆད་ཉན་མཛད། རྗེ་འཇམ་

མགོན་བླ་མ་ཙོང་ཁ་ཆེན་པོས་ཁོང་གི་རྣམ་འགྲེལ་རིགས་མཛོད་ཡང་ཡང་གཟིགས་པས་

ཚད་མའི་བསྟན་བཅོས་རྣམས་གདམས་ངག་གི་མཐིལ་དུ་འཆར་བ་བྱུང་། བོ་དོང་པ་འོག་

ཏུ་གསལ། ཇོ་ནམ་གྱིས་གསང་ཕུ་གླིང་སྨད་ཀྱི་གདན་ས་མཛད། ཕྱི་ཚར་གསུམ་ནི། རྒྱ་

འཆིང་རུ་བ་ཤེས་རབ་དབང་ཕྱུག །འཇམ་གསར་བ་ཤེས་རབ་འོད་ཟེར། སྐྱལ་ནག་པ་

གྲགས་པ་སེང་གེ་དང་གསུམ་ལས་འཆིང་རུ་བས་གསང་ཕུ་གླིང་སྟོད་ཀྱི་གདན་ས་ལོ་

བཅོ་བརྒྱད་མཛད། ཕྱིས་སུ་ད་ལྟར་རྭ་སྟོད་དུ་གྲགས་པ་སྙེ་ཐང་བདེ་བ་ཅན་བཏབ། 

འཇམ་གསར་བས་སྐྱང་འདུར་དུ་བཤད་གྲྭ་བཙུགས། སྐྱལ་ནག་པས་སྣར་ཐང་དུ་བཤད་

གྲྭ་བཙུགས་པས་བུ་དགུས་ནི་བསྟན་པ་དཀར་ལམ་ལ་བཏང་། གཉལ་ཞིག་གི་ཕར་ཊཱིཀ་

ཐེག་པ་ཆེན་པོ་ལ་འཇུག་པ་༧གོང་ས༧མཆོག་གི་བཀའ་འབྲེལ་བཞིན་རྡ་ས་དཔེ་མཛོད་

ནས་དཔར་བསྐྲུན་མཛད་པ་པོད་ཆེན་གཅིག་མཇལ་དུ་ཡོད། མདོར་ན་གཉལ་ཞིག་པ་ནི་

སེར་ལྷོ་དགེ་བཤེས་མཁས་གྲུབ་ནོར་བཟང་།

ལུང་རྟོགས་གཉིས་ཀའི་བསྟན་འཛིན་ཟླ་མེད་པ་གཅིག་བྱུང་འདུག །

 ( བཟད་རིང་དར་ཚུལ ) བཟད་རིང་དར་མ་ཚུལ་ཁྲིམས་ནི། ས་པཎ་ལས་ཀྱང་

ཤེས་རབ་མྱུར་བར་གྲགས། ཁྲོ་ཕུ་ལོ་ཙྭ་བ་དང་གཉལ་ཞིག་ལས་ཕར་ཚད་སོགས་

གཞུང་ལུགས་མང་པོ་གསན་སྦྱངས་ཀྱིས་ཁྲོ་ཕུར་བཤད་གྲྭ་བཙུགས་ནས་ཕར་ཕྱིན་

གཙོ་བོར་གྱུར་པའི་ཉན་བཤད་ཡུན་རིང་གནང་བས་འགབ་པ་དང་སྟག་སྟོན་ལ་སོགས་

པའི་སློབ་མ་མང་དུ་ཐོན། དེ་གཉིས་ཀྱི་སློབ་མ་ལྷོ་པ་གྲུབ་པ་སེང་གེ་དང་དེ་དག་གི་སློབ་

མ་རོང་པ་དང་། གཞོན་མཛེས། ཞང་ལམ། ཉག་ཅིག །སློབ་དཔོན་ཚད་མའི་སྐྱེས་བུ་

སོགས་མང་པོ་བྱོན་ཅིང་བུ་སྟོན་ཐམས་ཅད་མཁྱེན་པ་ཡང་འདི་དག་གི་བརྒྱུད་འཛིན་

ཡིན། བཟང་རིང་དང་བཟད་རིང་ཅི་རིགས་བྲིས་འདུག །

 ( བརྩོན་འགྲུས་རྡོ་རྗེ་དང་། །བོ་དོང་རིན་ཆེན་བརྩོན་འགྲུས་སེང་གེ་དང ) བོ་དོང་

པ་རིན་ཆེན་བརྩོན་འགྲུས་རྡོ་རྗེ་ནི། ཡུལ་བོ་དོང་དུ་འཁྲུངས། རྟ་མགྲིན་ཡང་གསང་གི་

གྲུབ་ཐོབ་འདར་ཕྱར་བས་རྗེས་སུ་བཟུང་ཏེ་གདམས་པ་བསྩལ། གསང་ཕུར་བྱོན་གཉའ་

ཞིག་ཆེན་པོ་ལས་བསྙེན་པར་རྫོགས་ནས་ཕར་ཚད་སོགས་གཞུང་ལུགས་སྦྱངས། བྱང་

སེམས་ཟླ་བ་རྒྱལ་མཚན་དང་ཁྲོ་ཕུ་ལོ་ཙྭ་བ་སོགས་ལས་ཀྱང་ཆོས་སྣ་མང་པོ་གསན་

པས་མཁས་གྲགས་རྒྱས། དགུང་ལོ་སུམ་ཅུ་སོ་གསུམ་ནས་དྲུག་ཅུ་བར་བྲག་རམ་དུ་

ཕར་ཕྱིན་གཙོ་བོར་གྱུར་པའི་འཆད་ཉན་མཛད་པས་ཞང་སྟོན་དཀོན་མཆོག་དཔལ་དང་

གཉན་ཆེན་བསོད་ནམས་བསྟན་པ་སོགས་མཁས་པ་མང་དུ་ཐོན། འཁྲུངས་འདས་ཀྱི་ལོ་

དུས་གསལ་པོ་མ་མཐོང་། དེས་ན་གཞུང་དུ་གསལ་བའི་བརྩོན་འགྲུས་རྡོ་རྗེ་ནི་བོ་དོང་

རིན་པོ་ཆེའི་མཚན་ཡིན་པས་ལོ་རྒྱུས་ཁག་ཏུ་བོ་དོང་རིན་པོ་ཆེ་བརྩོན་འགྲུས་རྡོ་རྗེ་ཞེས་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

གསལ་བ་ལྟར་ཡིན། དེའི་འོག་གི་བརྩོན་འགྲུས་སེང་གེ་ཞེས་པ་ནི་མཁས་གྲུབ་རྗེའི་

གསན་ཡིག་ཏུ་གྲུབ་པ་སེང་གེའམ་གྲགས་པ་སེང་གེ་ཞེས་པ་དེ་ཡིན་ནམ་སྙམ་ཞིང་ལོ་

རྒྱུས་གོང་དུ་ཅུང་ཙམ་གསལ་བ་དེ་ཡིན། མཚན་དངོས་ལྷ་སྟོན་གྲུབ་པ་སེང་གེ་ཟེར། 

བརྒྱུད་ཡིག་འགར་བོ་དོང་བ་དང་གྲུབ་པ་སེང་གེའི་བར་དུ་ཁྲོ་ཕུ་བ་བསོད་ནམས་སེང་

གེ་ཡོད། 

 ( ཚད་མའི་སྐྱེས་བུ ) ཚད་མའི་སྐྱེས་བུ་ནི། གསང་ཕུར་གཞུང་ལུགས་སྦྱངས་

པས་མཁས་པར་གྱུར། ཁྲོ་ཕུ་སོགས་སུ་བུ་སྟོན་རིན་པོ་ཆེས་གཙོས་སློབ་མ་མང་པོ་ལ་

གཞུང་ལུགས་མང་པོའི་འཆད་ཉན་ཡུན་རིང་མཛད། ཁོང་གི་མཚན་གཞན་སློབ་དཔོན་

རིགས་ཐིགས་པ་དང་བསོད་ནམས་མགོན་པོ་ཟེར། གང་ལྟར་ཁྲོ་ཕུའི་བཤད་གྲྭར་ཕར་

ཕྱིན་རྒྱ་འགྲེལ་ཁག་གི་འཆད་ཁྲིད་ཀྱི་བསྟན་པ་སྤེལ་མཁན་དང་བུ་སྟོན་རིན་པོ་ཆེའི་

གཞུང་མང་པོའི་གསན་ཡུལ་ཡིན། རྒྱལ་སྲས་ཐོགས་མེད་ཀྱིས་ཀྱང་ཁྲོ་ཕུར་བྱོན་ནས་རྗེ་

འདི་ལས་ཡུམ་རྒྱས་པ་དང་བརྒྱད་སྟོང་འགྲེལ་ཆེན་སོགས་གསན་པས་མཁས་པར་

གྱུར་ཚུལ་གསལ། 

 ( བུ་སྟོན་ཐམས་ཅད་མཁྱེན་པ ) བུ་སྟོན་ཐམས་ཅད་མཁྱེན་པ་ནི། ཤབ་སྨད་སྒོམ་

གནས་ཞེས་པར་ལྕགས་སྟག་ལ་ ( ༡༢༩༠ ) འཁྲུངས། ལོ་བདུན་ལ་ཁྲོ་ཕུ་བསོད་ནམས་

སེང་གེའི་དྲུང་དུ་སེམས་བསྐྱེད་གསན། བཅོ་བརྒྱད་ལ་མཁན་པོ་རིན་ཆེན་སེང་གེ་དང་

ཚད་མའི་སྐྱེས་བུ་གཉིས་ཀྱི་དྲུང་རབ་ཏུ་བྱུང། སློབ་དཔོན་ཚད་མའི་སྐྱེས་བུའི་དྲུང་ཕར་

ཚད་གསན་ནས་དཀའ་སྤྱད་ཆེན་པོས་སྦྱངས། ཉེར་གཅིག་ལ་དབུས་གཙང་གཉིས་སུ་

གྲྭ་བསྐོར་མཛད་པས་སྙན་པའི་གྲགས་པ་རྒྱས། ཉེར་གསུམ་ལ་བཀའ་བཞི་གྲགས་པ་

སེར་ལྷོ་དགེ་བཤེས་མཁས་གྲུབ་ནོར་བཟང་།

གཞོན་ནུ་དང་སློབ་དཔོན་བསོད་ནམས་གྲགས་པ་ལས་བསྙེན་པར་རྫོགས། ཐར་ལོ་

ལས་རིག་གནས་མཐའ་དག །བླ་མ་འཕགས་འོད་ལས་གསང་འདུས། རོང་པ་རྡོ་རྗེ་རྒྱལ་

མཚན་ལས་དུས་འཁོར་གསན། ལྕེ་བཙུན་ཆེན་པོས་ཞྭ་ལུར་གདན་དྲངས་ཤིང་དེར་སྐུ་

ཚེའི་རིང་བརྟན་བཞུགས་ཀྱིས་འཆད་རྩོད་རྩོམ་གསུམ་གྱིས་ཐུབ་བསྟན་ཉིན་མོ་ལྟར་

གསལ་བར་མཛད། ཕར་ཕྱིན་ལུང་གི་སྙེ་མ་སོགས་མདོ་སྔགས་ཀྱི་ལེགས་བཤད་པོད་

ཆེན་ཉེར་ལྔ་མཛད། སྒྲ་ཚད་པ་རིན་ཆེན་རྣམ་རྒྱལ། གུང་གསུམ་པ་བདེ་ཆེན་ཆོས་ཀྱི་

དཔལ་བ། ཡོ་ག་ཆེན་པོ་དོན་བཟང་། ཡོ་ག་བ་ཚེ་དབང་། ཁྱུང་པོ་ལྷས་པ་གཞོན་ནུ་

བསོད་ནམས་ལ་སོགས་པ་བུ་སློབ་བགྲང་ཡས་བྱུང་། མཐར་དགུང་ལོ་དོན་ལྔ་ཤིང་

འབྲུག་ ( ༡༣༦༤ ) ལ་སྐུ་འདས། 

  ( མཁས་པ་ཉ་དབོན ) ཉ་དབོན་ཀུན་དགའ་དཔལ་ནི། ཕྱི་ལོ ༼ ༡༢༨༥ ༽ ཤིང་བྱ་

ལོར་ཉང་པོར་འཁྲུངས། ཁམས་པ་མཁས་པ་ཉ་དར་མ་རིན་ཆེན་གྱི་དབོན་པོ་ཡིན་པས་

ཉ་དབོན་ཟེར། ལྷན་སྐྱེས་ཀྱི་མཁྱེན་རབ་ཆེ། ས་སྐྱ་སོགས་སུ་ཐུགས་སྦྱང་མཛད། ཇོ་ནང་

ཀུན་མཁྱེན་དོལ་པོ་བ་དང་ཕྱོགས་ལས་རྣམ་རྒྱལ་ལས་དུས་འཁོར་གྱི་གདམས་པ་མང་

པོ་གསན་ནས་བསྒོམས་པས་རྟོགས་པ་འཁྲུངས། གཡག་ཕྲུག་སངས་རྒྱས་དཔལ་བས་

གཙོས་མཁས་པ་མི་ལྔ་དང་མཉམ་དུ་དབུས་གཙང་ཀུན་ཏུ་གྲྭ་བསྐོར་མཛད་པས་མཚན་

སྙན་འཕེལ། ས་སྐྱ་སོགས་ལ་འཆད་ཉན་མཛད། སྐུ་ཚེ་སྨད་ལ་བརྩེ་ཆེན་ཆོས་གྲྭ་བཏབ་

ནས་འཆད་ཉན་ལ་བློ་གསལ་དྲུག་བརྒྱ་ཙམ་འདུས། འཇམ་མགོན་ཙོང་ཁ་པ་ཆེན་པོས་

ཁོང་གི་ཕར་ཕྱིན་གཟིགས་པའི་རྐྱེན་གྱིས་ཐུགས་དད་ཆེན་པོས་བརྩེ་ཆེན་དུ་ཕེབས་

ནས་ཕར་ཕྱིན་སོགས་གསན། ཕར་ཕྱིན་ཊཱིཀ་ཡིད་ཀྱི་མུན་སེལ་བརྩམས། དགུང་ལོ་གོ་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

ལྔ ༼ ༡༣༧༩ ༽ ས་ལུག་ལ་སྐུ་འདས། སློབ་མ་རེད་མདའ་བ་སོགས་བྱུང་། 

  ( རྗེ་བཙུན་རེད་མདའ་བ ) རྗེ་རེད་མདའ་བ་ནི། གཙང་གི་རེད་མདའ་ཁབ་སོར་

གྲགས་པར ( ༡༣༤༩ ) ས་གླང་ལོར་འཁྲུངས། ལོ་བཅོ་བརྒྱད་པར་ས་བཟང་མ་ཏིའི་དྲུང་

དགེ་ཚུལ་བཞེས། མཚན་གཞོན་ནུ་བློ་གྲོས་གསོལ། ཉ་དབོན། སངས་རྒྱས་འཕེལ། བླ་

མ་དམ་པ། རྒྱལ་སྲས་ཐོགས་མེད། ལོ་ཆེན་བྱང་རྩེ་སོགས་ལས་ཆོས་མང་དུ་གསན། 

ལྡོག་ལྷོད་པ་ཀུན་དགའ་དཔལ་ལས་བསྙེན་པར་རྫོགས། དབུ་མའི་སྐོར་ལ་དམིགས་

བསལ་གྱིས་ཆེད་སྦྱང་གནང་། ས་སྐྱ་སོགས་སུ་འཆད་རྩོད་རྩོམ་གསུམ་གྱིས་བསྟན་པ་

དར་རྒྱས་སུ་མཛད། བུལ་རོང་གི་དབེན་གནས་ལ་སོགས་པར་བྱ་བྲལ་མཛད་པས་

ཉམས་རྟོགས་འཕེལ། ཕར་ཕྱིན་ཉི་མའི་འོད་ཟེར་སོགས་གསུང་འབུམ་ཡང་པོད་མང་པོ་

བཞུགས། བུ་སློབ་ནི་རྗེ་ཡབ་སྲས་གསུམ་གྱིས་གཙོས་བསྟན་པའི་མཛེས་རྒྱན་མང་པོ་

ཐོན། མཐར་དགུང་གྲངས་རེ་བཞི ( ༡༤༡༢ ) ཆུ་འབྲུག་ལོར་སྐུ་གཤེགས། མཁས་པ་ཉ་

དབོན་རྗེ་བཙུན་རེད་མདའ་བ། །ལ་སོགས་རྒྱ་བོད་མཁས་པའི་སྐྱེ་བོ་ལ། བདག་ཅག་སྒོ་

གསུམ་གུས་པས་ཕྱག་འཚལ་ལོ། །ཞེས་པ་ལྟར་རེད་མདའ་བའི་བར་སོང་ཟིན། 

  ( ཁྱད་པར་ལུགས་འདིར་བཀའ་དྲིན་མཉམ་མེད་པ། །སྐད་གཉིས་སྨྲ་བ་ཀུན་གྱི་

མཆོག་གྱུར་པ། །རྔོག་ལོ་བསྟན་པའི་ཉི་མ་ཁུ་དབོན་ལ། །སྒོ་གསུམ་གུས་པ་ཆེན་པོས་

ཕྱག་འཚལ་ལོ། ། ) ཞེས་པ་ནི། སེ་འབྲས་དགེ་གསུམ་སོགས་བོད་ཀྱི་བཤད་གྲྭ་མཐའ་

དག་དབུས་ཀྱི་བཀའ་གདམས་པའི་གདན་ས་དགའ་སྐྱོ་ཟུལ་གསུམ་གསང་བདེ་གུང་

གསུམ་སྟེ་དྲུག་ལ་ཐུག །དེ་རྣམས་ཀྱང་དཔལ་ལྡན་གསང་ཕུ་ལ་ཐུགས་ཅིང་གསང་ཕུ་ནི་

ཇོ་བོས་ལུང་བསྟན་པ་ལྟར་རྔོག་ལེགས་པའི་ཤེས་རབ་ཀྱིས་ཕྱག་བཏབ་ཏེ་གཞུང་བཤད་

སེར་ལྷོ་དགེ་བཤེས་མཁས་གྲུབ་ནོར་བཟང་།

ཀྱི་གཞི་བཙུགས་པ་རྔོག་བློ་ལྡན་ཤེས་རབ་ཀྱིས་འཆད་ཉན་མཇུག་སྐྱོང་རྒྱ་ཆེར་མཛད་

པས་མཁས་པ་ནམ་མཁའི་སྐར་ཚོགས་ལྟར་བྱོན་པ་ལས་སེང་ཆེན་བརྒྱད་སོགས་ཀྱིས་

འཆད་རྩོད་རྩོམ་གསུམ་བསམ་གྱིས་མི་ཁྱབ་པར་མཛད་པའི་བཀའ་དྲིན་ལས་དེང་དུས་

རང་ཅག་བོད་བརྒྱུད་ནང་བསྟན་འདི་ཉིད་འཛམ་གླིང་ན་གཟེངས་སུ་ཐོན་པ་འདི་ཡང་

མཐར་གཏུགས་ན་རྔོག་ལོ་ཁུ་དབོན་གྱི་བཀའ་དྲིན་ཉག་གཅིག་ཡིན། ལྷག་པར་གཞུང་

གཞན་དང་མི་འདྲ་བར་ཕར་ཕྱིན་འདི་གཞུང་ལུགས་ཀུན་གྱི་ལུས་ལྟ་བུར་བཟུང་ནས་

སློབ་གཉེར་གྱི་དུས་ཚོད་ཡུན་རིང་ཤོས་འདི་ལ་གཏོང་བའི་ཕྱག་སྲོལ་བཟང་པོ་འདི་ཡང་

ཁོང་རྣམ་པ་གཉིས་ཀྱི་བཀའ་དྲིན་ལས་བྱུང་། དེ་བཞིན་རང་ཅག་རིགས་ལམ་པ་རྣམས་

ཀྱི་རྟགས་གསལ་གཏོང་སྲོལ་འདིའང་བཀའ་གདམས་གླེགས་བམ་དུ་གསུངས་པ་ལྟར་

ཁུ་དབོན་གཉིས་ནས་གཞི་གཏིང་བ་ཕྱྭ་པ་ཆོས་ཀྱི་སེང་གེས་སྲོལ་རྒྱ་ཆེར་ཕྱེས་པ་ལས་

བྱུང་བ་ཡིན་པས་ཁུ་དབོན་རྣམ་པ་གཉིས་དང་ཕྱྭ་པ་བཅས་པ་ལ་ལྷག་པར་དུ་བཀའ་དྲིན་

མཆོག་ཏུ་དྲན་པའི་སྒོ་ནས་ཕྱག་འཚལ་བ་ཡིན་པས་མནོ་བསམ་གཏོང་དགོས། དེ་ཡང་

ཁུ་བོ་ལེགས་པའི་ཤེས་རབ་དང་དབོན་པོ་ལོ་ཆེན་བློ་ལྡན་ཤེས་རབ་གཉིས་ཀྱི་ཕྱི་མའི་

རྣམ་ཐར་སོང་ཟིན། རྔོག་ལེགས་པའི་ཤེས་རབ་ནི། ཡར་འབྲོག་དོའི་མཚོ་འགྲམ་དུ་

འཁྲུངས། སློབ་དཔོན་ཡེ་ཤེས་ཡོན་ཏན་ལས་རབ་ཏུ་བྱུང་། ཁམས་སུ་བྱོན་བླ་མ་སེ་

བཙུན་ལས་གཞུང་ལུགས་གསན་བསམ་གནང་། མངའ་རིས་སུ་མཉམ་མེད་ཇོ་བོ་ཆེན་

པོ་སྤྱན་འདྲེན་ལ་ཕེབས་ནས་སློབ་མར་གྱུར། རྒྱུན་གྱི་མཚན་ལ་གསང་ཕུ་བ་ཞུ། འདི་

དང་ལོ་ཆེན་རིན་ཆེན་བཟང་པོའི་སློབ་མ་ལོ་ཆུང་ལེགས་པའི་ཤེས་རབ་གཉིས་མ་ནོར་

བ་དགོས་གསུངས། བཤད་གྲྭ་ཀུན་གྱི་ཕྱི་མོ་གསང་ཕུ་ཕྱག་བཏབ་ཏེ་འཆད་ཉན་མཛད་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

དབོན་པོ་བློ་ལྡན་ཤེས་རབ་གཞོན་ནུ་ནས་ཆོས་ཀྱིས་སྐྱེད་བསྲིངས་ཏེ་བསྟན་པ་གཏད། 

 ( མདོ་རྒྱན་ལུང་གི་ཆུ་ཁུར་ཅིར་ཡང་འཛིན། །དྲི་མེད་རིགས་པའི་གློག་ཕྲེང་དྲག་

ཏུ་འཁྱུག །སྟོང་ཉིད་འབྲུག་སྒྲའི་གད་རྒྱངས་མཐོན་པོ་ཅན། །བློ་བཟང་དབྱར་སྐྱེས་དབང་

པོ་དེ་ལ་འདུད། ། ) ཅེས་རྗེ་བདག་ཉིད་ཆེན་པོ་ནི། ༼ ༡༣༥༧ ༽ ཨ་མདོ་ཙོང་ཁར་འཁྲུངས་

དབུས་སུ་བྱོན་ཏེ་བདེ་བ་ཅན་དང་གུང་ཐང་སོགས་སུ་དགེ་བའི་བཤེས་རྣམ་མང་བསྟེན་

ནས་བོད་འགྱུར་བཀའ་བསྟན་གྱི་འགྱུར་མི་འདྲ་བ་གང་ཡོད་བཙལ་ཏེ། དེ་དག་བསྡུར་

ནས་དཀའ་སྤྱད་དྲག་པོས་བཀའ་བསྟན་ཡོངས་རྫོགས་ལ་སློབ་གཉེར་མཛད་པས་ཚིག་

དོན་མཐའ་དག་ཐུགས་སུ་ཆུད་པ་མ་ཟད་དེ་ཀུན་གང་ཟག་གཅིག་འཚང་རྒྱ་བའི་ཉམས་

ལེན་དུ་ཤར་བས་ཕལ་ཆེར་སྐུ་ཚེ་ཧྲིལ་པོ་བྱ་བྲལ་གྱི་བརྟུལ་ཞུགས་ལ་གནས་ནས་

ཐུགས་ཉམས་སུ་བཞེས་པས་བར་དོར་མངོན་པར་རྫོགས་པར་སངས་རྒྱས། ལྷག་པར་

ཆོས་རྗེ་དོན་རིན་པས་ཐོག་མར་ཕར་ཕྱིན་ལ་སྦྱངས་ན་ལུང་ཆོས་ཀུན་ཤེས་ནུས་པར་

གསུངས་པས་གསེར་ཕྲེང་དུ། ཐོག་མཐའ་བར་གྱི་ཡོངས་འཛིན་རྣམ་པ་བཞི། །སྤྱི་བོའི་

གཙུག་ཏུ་བསྟེན་པའི་མཐུ་ལས་སོ། །ཞེས་པ་ལྟར་བདེ་བ་ཅན་དུ་སློབ་དཔོན་ཡོན་ཏན་རྒྱ་

མཚོ་བ་དང་བླ་མ་ཨུ་རྒྱན་པ་གཉིས་དང་གཙང་དུ་ཉ་དབོན་ཀུན་དགའ་དཔལ་དང་རྗེ་

བཙུན་རེད་མདའ་བ་བཅས་ལས་ཡུལ་དབུས་གཙང་གཉིས་སུ་བཞུགས་པའི་ཕར་ཕྱིན་

གདམས་པའི་རྒྱུན། བརྒྱུད་པ་གསུམ་འདྲེས་ཀྱི་བཤད་རྒྱུན་འབྲེ་ཆེན་པོ་ནས་བརྒྱུད་པ་

སོགས་བོད་སྔ་ཕྱིའི་བཤད་རྒྱུན་གང་ཡོད་ལན་མང་གསན་ཏེ་སྦྱངས་བརྩོན་མཛད་པས་

སྐུ་ན་གཞོན་དུས་ནས་ཕར་ཕྱིན་ལ་མཁྱེན་པ་ཤིན་ཏུ་རྒྱས་པས་ལེགས་བཤད་གསེར་གྱི་

ཕྲེང་བ་ཞེས་འཕགས་བོད་ཀྱི་ཕར་ཊིཀ་ཀུན་གྱི་རྒྱལ་པོར་གྱུར་པ་འདི་མཛད། ཕྱིས་ནས་

སེར་ལྷོ་དགེ་བཤེས་མཁས་གྲུབ་ནོར་བཟང་།

ཀྱང་རྭ་སྒྲེང་སོགས་སུ་ཤེར་ཕྱིན་གྱི་གཞུང་བཤད་མན་ངག་ཏུ་དྲིལ་བ་མང་དུ་གསུངས་

པ་ལ་བུ་སློབ་ཚོས་ཟིན་བྲིས་ཀྱི་ལེགས་བཤད་མང་དུ་བྱུང་། མདོར་ན་གདན་ས་ཆེན་པོ་

སེ་འབྲས་དགེ་གསུམ་སོགས་རིམ་བཞིན་ཚུགས་ནས་ཕར་ཕྱིན་གྱི་ཡིག་ཆ་དང་དེའི་

མན་ངག་བྱང་ཆུབ་ལམ་གྱི་རིམ་པ་བཅས་ཀྱི་འཆད་ཉན་སྒོམ་པས་ད་བར་དུ་འཛམ་གླིང་

ཐ་གྲུ་ཡངས་པར་ཁྱབ་པ་འདི་རྗེ་དེ་ཉིད་ཀྱི་འཕྲིན་ལས་སོ། །མཐར་དགུང་གྲངས་རེ་

གསུམ་ ༼ ༡༤༡༩ ༽ ལ་དགའ་ལྡན་དུ་རྗེ་བཙུན་བྱམས་པའི་དྲུང་དུ་ཕེབས་པར་མཛད་

དོ༑ །

 ( རྒྱལ་བ་གཉིས་པའི་རྒྱལ་ཚབ་དར་མའི་ཞབས། ། ) ཅེས་ཕར་ཕྱིན་གྱི་བསྟན་

པའི་མངའ་བདག་རྒྱལ་ཚབ་དར་མ་རིན་ཆེན་ནི། གཙང་གནས་རྙིང་དུ་རབ་བྱུང་བཅུ་

དྲུག་པའི་ཤིང་ཕོ་འབྲུག་ ༼ ༡༣༦༤ ༽ ལོར་འཁྲུངས། འཇམ་དབྱངས་རིན་རྒྱལ་བ་ལས་

རབ་ཏུ་བྱུང་། གངས་ཅན་པ་ཀུན་དགའ་དཔལ་བ་དང་རྗེ་བཙུན་རེད་མདའ་བ་སོགས་

བསྟེན་ནས་མཁས་པར་སྦྱངས། དབུས་གཙང་གི་གྲྭ་སྐོར་ཟིན་ནས་གཉལ་སྟོད་ར་གྲོང་དུ་

རྗེ་བདག་ཉིད་ཆེན་པོ་དང་མཇལ། རྟོན་པ་བཞིའི་ཐུགས་བཤད་ཀྱིས་ཡིད་དབང་མེད་དུ་

འཕྲོག་པས་ཞབས་དྲུང་ཉིད་དུ་འབྲལ་མེད་དུ་བཞུགས་རྒྱུའི་དམ་བཅའ་ཕུལ། ཆོས་

གསུངས་ཚད་ཉན། ཉན་ཚད་ཟིན་བྲིས་སུ་མཛད་པས་དར་ཊཱིཀྐ་མང་དུ་བྱུང་། རྗེ་བཙུན་

རིན་ཆེན་རྡོ་རྗེ་དང་རྗེ་བདག་ཉིད་ཆེན་པོ་ལས་ཕར་ཕྱིན་གདམས་པ་གསན་སྦྱང་མཛད། 

འཆད་ཉན་མང་དུ་མཛད་ཅིང་རྣམ་བཤད་སྙིང་པོ་རྒྱན་བརྩམས་པས་དེ་ལས་གྲྭ་ས་ཁག་

གི་ཡིག་ཆ་རྣམས་གཅིག་རྗེས་གཉིས་མཐུད་དུ་བྱུང་བས་ཤེར་ཕྱིན་གྱི་འཆད་ཉན་ཡར་

ངོའི་ཟླ་བ་ལྟར་འཕེལ་བར་བྱུང་། ལྷག་པར་རྗེ་རིན་པོ་ཆེར་ཕར་ཕྱིན་གྱི་གཞུང་མ་ལུས་པ་

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

གདམས་པར་ཤར་ནས་ཐུགས་ཉམས་སུ་བཞེས་པའི་མན་ངག་རྣམས་བུམ་པ་གང་བྱོའི་

ཚུལ་དུ་གསན་ནས་ཕར་ཕྱིན་ལམ་སྒྲིག་ཐེག་མཆོག་སྒོ་འབྱེད་བརྩམས། ཀློང་རྡོལ་བླ་མ་

རིན་པོ་ཆེས། རྒྱལ་ཚབ་ཐམས་ཅད་མཁྱེན་པ་ནི་ཕར་ཕྱིན་གྱི་བཀའ་བབ་ཡིན་པས་དབུ་

ཚད་འདུལ་མཛོད་སོགས་གཞུང་གང་འཆད་ཀྱང་ཕར་ཕྱིན་གྱི་སྟེང་ཉིད་དུ་ཧྲིལ་གྱིས་

དྲིལ་བ་ཞིག་ཡོད་ཅེས་གསུངས། དགུང་ལོ་ང་དྲུག་པ་ས་ཕག ༼ ༡༤༡༩ ༽ ལ་དགའ་ལྡན་

གསེར་ཁྲིར་ཕེབས་ཏེ་བསྟན་པ་ཉིན་མོ་ལྟར་གསལ་བར་མཛད། ཚད་མའི་ལུས་ལྟ་བུའི་

བསྟན་བཅོས་གསུམ་ཀ་ལ་འགྲེལ་བ་སྔ་ཕྱི་གཉིས་གཉིས་དང་རྩ་འཇུག་གི་སྦྱར་ཊིཀ་

སོགས་ལེགས་བཤད་དུ་མ་སྤེལ་བས་འཕྲིན་ལས་ཆེ། ཁྲི་པ་ལོ་བཅུ་གཉིས་སུ་མཛད་དེ་

མཐར་དགུང་གྲངས་རེ་དགུ་པ་ཆུ་བྱི ༼ ༡༤༣༢ ༽ ལ་སྐུ་གཤེགས། བུ་སློབ་ནི་རྗེའི་སློབ་

མ་ཕལ་ཆེར་སོགས་མཐའ་ཡས་པ་བྱུང་ངོ། །

 ( མཁས་གྲུབ་བསྟན་པའི་ཉི་མ་དགེ་ལེགས་དཔལ། ། ) ཞེས་པ་མཁས་གྲུབ་ཐམས་

ཅད་མཁྱེན་པ་ནི། ༼ ༡༣༨༥ ༽ ལོར་ལ་སྟོད་བྱང་དུ་འཁྲུངས། ལམ་འབྲས་པ་ཡེ་ཤེས་

དཔལ་བ་སོགས་བསྟེན། རྗེ་རེད་མདའ་བ་ལས་བསྙེན་པར་རྫོགས་ཤིང་མཁས་པར་

སྦྱངས། དབུས་སུ་རྗེ་བདག་ཉིད་ཆེན་པོ་མཇལ་ནས་མདོ་སྔགས་ཀྱི་ཟབ་ཆོས་རྒྱ་ཆེར་

གསན་ཞིང་ཉམས་སུ་བཞེས་པས་མཁས་པ་དང་གྲུབ་པའི་གོ་འཕང་བརྙེས། ལྷ་དང་བླ་

མའི་ཞལ་གཟིགས་ལུང་བསྟན་དུ་མ་བྱུང་། ལྷག་པར་རྗེ་བདག་ཉིད་ཆེན་པོ་ལས་ཕར་

ཕྱིན་གྱི་གདམས་པ་སྤྱི་དང་མངོན་རྟོགས་རྒྱན་གྱི་ལྟ་བ་མཐར་ཐུག་ཐལ་འགྱུར་བའི་ལྟ་

བར་འབབ་ཚུལ་གྱི་མན་ངག་ངོ་མཚར་བ་འདི་ཡི་བཀའ་བབ། ཕར་ཕྱིན་རྣམ་བཤད་

རྟོགས་དཀའི་སྣང་བ་བརྩམས་ནས་འཆད་ཉན་གྱིས་དབུས་གཙང་གཉིས་ཀར་བཤད་

སེར་ལྷོ་དགེ་བཤེས་མཁས་གྲུབ་ནོར་བཟང་།

རྒྱུན་འཕེལ། དཔལ་འཁོར་སྡེ་ཆེན་དུ་འཆད་ཉན་གྱི་གྲྭ་ཚང་མང་པོ་བསྐྲུན། དགུང་ལོ་ཞེ་

བདུན ༼ ༡༤༣༡ ༽ ལ་དགའ་ལྡན་གྱི་ཁྲིར་ཕེབས། རྗེའི་མདོ་སྔགས་ཀྱི་བཤད་རྒྱུན་

བསྐྱངས། མདོ་སྔགས་ཀྱི་ལེགས་བཤད་འགྲན་བྲལ་མང་པོ་བརྩམས། བུ་སློབ་ཀྱིས་བོད་

ཁམས་ཁྱབ་པར་བྱུང་བས་བསྟན་པ་དཀར་འབྱམས་སུ་དར་བར་མཛད་དེ་མཐར་དགུང་

ལོ་ང་བཞི་བ་ ༼ ༡༤༣༨ ༽ ལ་སྐུ་འདས་སོ། །

  ( གངས་ཅན་བསྟན་པའི་མངའ་བདག་དགེ་འདུན་གྲུབ། ། ) ཅེས་རྗེ་དགེ་འདུན་

གྲུབ་ནི། ལྕགས་ལུག ༼ ༡༣༩༡ ༽ ལོར་སྲད་དུ་འཁྲུངས། སྣར་ཐང་མཁན་ཆེན་གྲུབ་པ་

ཤེས་རབ་སོགས་བསྟེན་ནས་གཞུང་ལ་སྦྱངས། དབུས་སུ་བྱོན་ནས་འོན་བཀྲ་ཤིས་དོ་

ཁར་རྗེ་བདག་ཉིད་ཆེན་པོ་དང་མཇལ། ཚད་མ་རྣམ་ངེས་སོགས་སྔ་ཕྱིར་མདོ་སྔགས་

མང་པོ་གསན། གསང་ཕུར་རྗེ་ཤེས་རབ་སེང་གེ་ལས་ཕར་ཕྱིན་གྱི་གདམས་པ་སོགས་

མནོས། རྗེའི་བསྟན་པ་གཙང་ཕྱོགས་སུ་དར་བའི་ཕྱིར་གདན་ས་ཆེན་པོ་བཀྲ་ཤིས་ལྷུན་

པོ་ཕྱག་བཏབ་སྟེ་རྒྱལ་བསྟན་མཁའ་ཁྱབ་ཏུ་སྤེལ། ལེགས་བཤད་ཀྱི་རྩོམ་པའང་དུ་མ་

མཛད། ཕར་ཕྱིན་གྱི་ཟབ་བཤད་མཛད་པ་ལ་སློབ་མས་ཟིན་བྲིས་བྱས་པ་པོད་ཆེན་

གཅིག་ཡོད་པར་བཤད་ཅིང་བུ་སློབ་ཀྱང་སྔ་ཚར་དང་ཕྱི་ཚར་མང་དུ་ཐོན། མཐར་དགུང་

ལོ་གྱ་བཞི་པ ༼ ༡༤༧༤ ༽ གཤེགས། 

 ( ཀུན་མཁྱེན་གཉིས་པ་ཆོས་འབྱོར་དཔལ་བཟང་དང་། ། ) བཀྲས་ལྷུན་ཐོས་

བསམ་གླིང་གི་ཡིག་ཆ་མཛད་པ་པོ་ཀུན་མཁྱེན་ཆོས་འབྱོར་དཔལ་བཟང་ནི། གཙང་

ཕྱོགས་སུ་འཁྲུངས་ཤིང་གདན་ས་བཀྲ་ཤིས་ལྷུན་པོར་རྗེ་དགེ་འདུན་གྲུབ་བསྟེན་ནས་

སྦྱངས་པ་མཛད། ཐོས་བསམ་གླིང་དུ་འཆད་ཉན་རྒྱ་ཆེར་གནང་བས་རྗེ་བཙུན་ཆོས་རྒྱན་



31

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

སོགས་སློབ་མ་མང་པོ་ཐོན། ཕར་ཕྱིན་བསམ་འཕེལ་དབང་རྒྱལ་དང་དབུ་མ་ཐར་འདོད་

དེད་དཔོན་སོགས་ལེགས་བཤད་སྣ་མང་བརྩམས། འཁྲུངས་གཤེགས་ཀྱི་ལོ་ཚིགས་མ་

རྙེད་དོ། །

གྲྭ་ཚང་འདེབས་པ་པོ་ཀུན་མཁྱེན་བློ་གྲོས་རིན་ཆེན་སེང་གེ་ནི། ལ་སྟོད་དུ་རྟོགས་

ལྡན་ཡོན་ཏན་མགོན་པོའི་སྲས་སུ་སྐུ་འཁྲུངས། དབུས་སུ་ཕེབས་རྗེ་བདག་ཉིད་ཆེན་པོ་

དང་འཇམ་དབྱངས་ཆོས་རྗེ་བསྟེན་ནས་མཁས་པར་སྦྱངས་པས་ཀུན་མཁྱེན་པ་ཞེས་

པའི་མཚན་སྙན་འབར། སེར་བྱེས་མཁས་སྙན་གྲྭ་ཚང་ཕྱག་བཏབ་སྟེ་གཞུང་ཆེན་འཆད་

ཉན་སྤེལ། དབུ་མའི་ཊཱིཀ་སོགས་གཞུང་ཆེན་གྱི་ལེགས་བཤད་དུ་མ་བརྩམས། རྗེ་བདག་

ཉིད་ཆེན་པོའི་སློབ་མ་ནམ་མཁའི་སྐར་ཚོགས་ལྟ་བུའི་ནང་ནས་ཞང་ཞུང་ཆོས་དབང་

གྲགས་པ་དང་རྗེ་འདི་གཉིས་ལ་རྣམ་དཔྱོད་ཕུལ་དུ་བྱུང་བའི་སློབ་མ་གཉིས་ཞེས་གྲགས་

སོ༑ །ལོ་རྒྱུས་འགར་རྗེ་དང་ལྟ་བའི་བཞེད་པ་མི་མཐུན་ཟེར་ཡང་དབུ་མའི་ལེགས་བཤད་

བརྩམས་པ་རྣམས་ལ་མཇལ་ན་གཏམ་དེ་ཆུ་ཤིང་གི་སྙིང་པོར་ཤེས་པ་མ་ཟད་རྗེའི་

བཞེད་པ་འཐད་ལྡན་ཉིད་དུ་སྒྲུབ་པའི་ལུང་རིགས་འདི་འདྲ་སུ་ཀྱང་འཐོན་དཀའོ། །

 ཀུན་མཁྱེན་པའི་གདན་ས་འཛིན་པ་གཉལ་སྟོན་ཡབ་སྲས་གཉིས་ཞེས་གཉལ་

སྟོན་དཔལ་འབྱོར་ལྷུན་གྲུབ་དང་དེའི་སློབ་མ་ཡོངས་འཛིན་དོན་ཡོད་དཔལ་ལྡན་གཉིས་

ཀྱིས་ལོ་མང་རིང་གཞུང་ཆེན་འཆད་ཉན་རྒྱ་ཆེན་མཛད་པས་དེང་སང་ཡོད་པའི་བཀའ་

པོད་ལྔ་དང་དྲང་ངེས་སོགས་ཀྱི་བཤད་རྒྱུན་ཕལ་ཆེ་བ་ཡབ་སྲས་འདི་གཉིས་ལས་

བརྒྱུད་པ་ཤ་སྟག་ཡིན་པ་ནི་གསན་ཡིག་རྣམས་ལ་བལྟས་ན་ཤེས། དེ་བཞིན་དུ་གྲྭ་ས་

ཁག་གི་ཡིག་ཆ་མཛད་པ་པོ་པཎ་ཆེན་བསོད་ནམས་གྲགས་པ། རྗེ་བཙུན་ཆོས་ཀྱི་རྒྱལ་

སེར་ལྷོ་དགེ་བཤེས་མཁས་གྲུབ་ནོར་བཟང་།

མཚན། མཁས་གྲུབ་བསྟན་པ་དར་རྒྱས། ཁྱུང་ཕྲུག་བྱམས་པ་བཀྲ་ཤིས། པཎ་ཆེན་བདེ་

ལེགས་ཉི་མ། སྒོམ་སྡེ་ནམ་མཁའ་རྒྱལ་མཚན། རྗེ་དྲུང་ཤེས་རབ་དབང་པོ་སོགས་

མཁས་པ་ཆེན་པོ་རྣམས་ནི་ཡབ་སྲས་འདི་གཉིས་ལས་བྱུང་བའི་སློབ་བརྒྱུད་ཤ་སྟག་

ཡིན་པས་འཕྲིན་ལས་བརྗོད་ལས་འདས་སོ། །

གཉལ་སྟོན་དཔལ་འབྱོར་ལྷུན་གྲུབ་ནི་མེ་ལུག ༼ ༡༤༢༧ ༽ ལོར་ལྷོ་གཉལ་དུ་

འཁྲུངས། འབྲས་སྤུངས་སུ་ཀུན་མཁྱེན་བློ་གྲོས་རིན་ཆེན་སེང་གེ་དང་གསང་ཕུར་རིན་

བྱང་བ་སོགས་བསྟེན་ནས་གཞུང་ལ་སྦྱངས། བ་སོ་བ་དང་ཤེར་འབྱུང་བ་ལས་སྔགས་

སྐོར་གསན་སྦྱངས་ཀྱིས་མཁས་པར་གྱུར། ཆོས་རྗེ་ཤཱཀ་མཆོག་དང་རྩེ་ཉག་པ་སོགས་

ལས་རྩོད་པ་རྒྱལ་བས་མཁས་སྙན་འབར། དགའ་ལྡན་བྱང་རྩེ་དང་གསང་ཕུ་སྦེ་སེར་དུ་

འཆད་ཉན་གྱིས་བསྟན་པ་སྤེལ། ཀུན་མཁྱེན་པའི་རྗེས་སུ་གྲྭ་ཚང་ཅུང་ཟད་ཉམས་པ་སླར་

གསོས་ནས་ལོ་མང་རིང་འཆད་ཉན་གྱི་བཀའ་དྲིན་བསྐྱངས། རྒྱལ་མཆོག་སྐུ་ཕྲེང་གཉིས་

པ་དགེ་འདུན་རྒྱ་མཚོ་སོགས་སློབ་མ་མཐའ་ཡས་པ་ཐོན། དྲང་ངེས་ལེགས་བཤད་སྙིང་

པོ་ཞིབ་ཁྲིད་ཀྱི་རྒྱུན་རྗེ་རིན་པོ་ཆེ་ནས་འཇམ་དབྱངས་ཆོས་རྗེ་དང་དེས་ཀུན་མཁྱེན་པ་

ལ་གནང་ཞིང་ཀུན་མཁྱེན་པས་ས་བཅད་ཆེན་མོ་བརྩམས། དེས་རྗེ་འདི་དང་རྗེ་དབོན་པ་

སོགས་ལ་གནང་བ་ལྟར་རྗེ་འདིས་ཀུན་མཁྱེན་པའི་ས་བཅད་གཞིར་བྱས་ནས་དཀའ་

འགྲེལ་བསྟན་པའི་སྒྲོན་མེ་བརྩམས། རྗེ་དབོན་བློ་བཟང་ཉི་མས་ཀྱང་ཀུན་མཁྱེན་པའི་

མན་ངག་ལྟར་དྲང་ངེས་ཀྱི་ཊཱིཀྐ་མཛད་ཅིང་དྲང་ངེས་ཀྱི་འགྲེལ་བ་འདི་གཉིས་ནི་དྲང་ངེས་

ཀྱི་འགྲེལ་བ་སྔ་ཤོས་དང་རྗེ་བདག་ཉིད་ཆེན་པོའི་མན་ངག་གི་དྲི་ངད་མ་ཉམས་པའི་

ལེགས་བཤད་ཡིན་ཀྱང་དེང་གི་ཀུན་མཁྱེན་པའི་རྒྱུན་འཛིན་པ་རྣམས་འགྲེལ་གསར་



33

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

རྣམས་ལ་དབུ་འཁོར་ནས་ཕ་ཆོས་དྲི་ནག་ཅན་ཚོ་ངོ་མི་ཤེས་པའི་ཚོད་དུ་གྱུར་པ་ཀྱེ་མ་

ཧུད། མཐར་དགུང་ལོ་གྱ་བརྒྱད་པ་ཤིང་ཁྱི་ ༼ ༡༥༡༤ ༽ ལ་གཤེགས། 

ཡོངས་འཛིན་དོན་ཡོད་དཔལ་ལྡན་ནི། ༼ ༡༤༤༥ ༽ ཤིང་གླང་ལོར་གཙང་ཉང་

སྟོད་དུ་འཁྲུངས། དཔལ་འཁོར་བདེ་ཆེན་དུ་རབ་ཏུ་བྱུང་སྟེ་རྗེ་བཟོད་པ་དཔལ་འབྱོར་

ལས་རྒྱལ་ཚབ་རིན་པོ་ཆེའི་གསུང་གི་སྟེང་ནས་གཞུང་བཤད་མང་དུ་གསན་ཅིང་

སྦྱངས། བྱང་སེམས་འདུལ་དཀར་བ་ལས་བསྙེན་པར་རྫོགས། དབུས་སུ་རིན་ཆེན་བྲག་

ཏུ་ཉན་ཤཀ་པ་ལས་རྗེའི་གསུང་རབ་གསན་ཅིང་སེར་བྱེས་སུ་དཔལ་འབྱོར་ལྷུན་གྲུབ་

ལས་ཕར་ཕྱིན་སོགས་གཞུང་ལུགས་རབ་འབྱམས་གསན་སྦྱང་གིས་མཁས་སྙན་འཕེལ། 

གྲྭ་ཚང་གི་ཟུར་འཆད་པའང་མཛད་ཅིང་གསང་ཕུར་གཞུང་ལུགས་འཆད་ཉན་མཛད་

པས་མཁས་མང་འདུས། དགུང་ལོ་ཞེ་གཅིག་ཤིང་སྦྲུལ་ལོར་ ༼ ༡༤༨༥ ༽ གྲྭ་ཚང་གི་ཁྲིར་

ཕེབས་ཏེ་ལོ་མང་རིང་འཆད་ཉན་མཛད། དོན་གཉིས་ལ་ཐེག་ཆེན་གླིང་གི་གདན་སར་

བྱོན། ༼ ༡༥༢༤ ༽ ཤིང་སྤྲེལ་ལ་གཤེགས། སློབ་མ་ནི་གོང་གསལ་ལྟར་རྗེ་བཙུན་ཆོས་ཀྱི་

རྒྱལ་མཚན་དང་། པཎ་ཆེན་བསོད་ནམས་གྲགས་པ་སོགས་མཐའ་ཡས་སོ། །

འཇམ་དབྱངས་རྣམ་སྤྲུལ་ཆོས་ཀྱི་རྒྱལ་མཚན་ནི། གཙང་ཉང་སྟོད་རི་ནང་དུ་ས་

གླང་ ༼ ༡༤༦༩ ༽ ལོར་འཁྲུངས། བ་སོ་ཆོས་རྗེས་མ་ཡུམ་ཁོག་གི་ཕྲུ་གུ་འདི་མ་འོངས་

པར་བསྟན་པའི་རྒྱལ་མཚན་ཞིག་ཏུ་འགྱུར་ཞེས་ལུང་བསྟན་ནས་མཚན་ཆོས་ཀྱི་རྒྱལ་

མཚན་གནང་། གནས་རྙིང་ཀུན་དགའ་བདེ་ལེགས་ལས་རབ་ཏུ་བྱུང་གཞུང་ཆེན་ཐུགས་

འཛིན་མཛད། བཀྲ་ཤིས་ལྷུན་པོར་ཀུན་མཁྱེན་ཆོས་འབྱོར་དཔལ་བཟང་བསྟེན་ནས་རབ་

འབྱམས་གཞུང་ལ་སྦྱངས། དབུས་སུ་གྲྭ་ཚང་དུ་བྱོན་རྗེ་དོན་ཡོད་དཔལ་བ་ལས་དབུ་

སེར་ལྷོ་དགེ་བཤེས་མཁས་གྲུབ་ནོར་བཟང་།

ཕར་སོགས་བསྐྱར་སྦྱང་ལེགས་པར་མཛད་པས་ཤིན་ཏུ་མཁས་པར་གྱུར། རྒྱལ་མཆོག་

དགེ་འདུན་རྒྱ་མཚོའི་རྗེས་སུ་སེ་རྭའི་ཁྲིར་ཕེབས་ཏེ་བསྟན་འགྲོར་སྨིན་པའི་མཛད་པ་

བསྐྱངས། སེར་བྱེས་མཁས་སྙན་གྲྭ་ཚང་གི་འཆད་ཉན་སློབ་དཔོན་མི་ལོ་སུམ་ཅུ་ལྷག་

མཛད་དེ་ཆོས་འབྱོར་གཉིས་ཀས་གྲྭ་ཚང་བསྐྱངས་པས་མཁས་པ་སྐར་ཚོགས་ལྟར་ཐོན། 

གོང་གསལ་བླ་མ་རྣམས་ལས་ཟབ་མོ་ཕར་ཕྱིན་གྱི་གདམས་པ་མང་དུ་གསན་ནས་

ཐུགས་ཉམས་སུ་བཞེས་པས་ཟབ་རྒྱས་ཀྱི་རྟོགས་པ་ཚད་མ་བརྙེས་ཤིང་རྗེ་བདག་ཉིད་

ཆེན་པོ་དང་དམ་ཅན་ཆོས་རྒྱལ་སོགས་ལྷག་ལྷ་དུ་མའི་ཞལ་གཟིགས་ཡང་ཡང་བྱུང་། 

མདོ་རྒྱན་སྦྱར་བའི་རྒྱས་འགྲེལ་སྤྱི་དོན་རོལ་པའི་མཚོ་ཆེན་སོགས་ལེགས་བཤད་

འགྲན་བྲལ་མང་དུ་བརྩམས། མཐར་དགུང་གྲངས་དོན་དྲུག ༼ ༡༥༤༤ ༽ སྐུ་གཤེགས། 

གསུང་སྐྱེས་སློབ་མ་ནི། པཎ་ཆེན་བདེ་ལེགས་ཉི་མ། རྗེ་དྲུང་ཤེས་རབ་དབང་པོ། རྗེ་དྲུང་

ལྷ་དབང་ཆོས་ཀྱི་རྒྱལ་མཚན། ཁྱུང་ཕྲུག་བྱམས་པ་བཀྲ་ཤིས། རྟ་ནག་དགེ་འདུན་བློ་

བཟང་། སྒོམ་སྡེ་ནམ་མཁའ་རྒྱལ་མཚན། དྭགས་པོ་ནམ་མཁའ་གྲགས་སོགས་གདན་ས་

ཆེན་མོ་དང་རྒྱུད་གྲྭ་སྟོད་སྨད་བཅས་ཀྱི་ཡིག་ཆ་མཛད་མཁན་གྱི་བསྟན་འཛིན་མང་དུ་

བྱུང་བ་ལགས་སོ། །དེ་བཞིན་མདོ་སྔགས་རབ་འབྱམས་སྨྲ་བ་པཎ་ཆེན་བསོད་ནམས་

གྲགས་པ། མཁས་གྲུབ་ཆེན་པོ་བསྟན་པ་དར་རྒྱས། དུས་ཕྱིས་ཀུན་མཁྱེན་འཇམ་

དབྱངས་བཞད་པ་སོགས་ཀྱིས་བསྟན་པ་སྤྱི་དང་ཟབ་མོ་ཕར་ཕྱིན་གྱི་འཆད་ཉན་སྒོམ་པ་

ཕྱོགས་ཀུན་ཏུ་ཁྱབ་པ་འདི་བཞིན་མཛད་ལ། ལྷག་པར་དུས་མཐའ་འདིར་ཡང་ཕྱག་ན་

པད་དཀར་འཆང་བ་སྐུ་ཡི་ཕྲེང་བ་བཅུ་བཞི་པ་མཆོག་གི་ཞལ་སྔ་ནས། བརྒྱད་སྟོང་པ། 

མདོ་བསྡུས་པ། རྡོ་རྗེ་གཅོད་པ། ཤེར་སྙིང་། མངོན་རྟོགས་རྒྱན། འགྲེལ་བ་དོན་གསལ། 

ཕར་ཕྱིན་བླ་མ་བརྒྱུད་པའི་རྣམ་ཐར་གནད་བསྡུས་སྦས་དོན་སྣང་བའི་སྒྲོན་མེ།

ལེགས་བཤད་གསེར་གྱི་ཕྲེང་བ་སོགས་མདོ་རྒྱན་སྦྱར་བའི་བཤད་རྒྱུན་ཟབ་མོ་རྣམས་

དང་། ཤེར་གྱི་མན་ངག་བྱང་ཆུབ་ལམ་གྱི་རིམ་པའི་ཐོས་བསམ་སྒོམ་པའི་བསྟན་པ་རྒྱ་

ཆེར་སྤེལ་བས་འཛམ་གླིང་ཡུལ་གྲུ་མང་པོར་ཟབ་རྒྱས་ཀྱི་བསྟན་པའི་ཉི་ཟེར་གྱིས་ཁྱབ་

བོ༑ །དེ་བཞིན་གདན་ས་ཆེན་པོ་རྣམས་ཀྱི་དགེ་བའི་བཤེས་གཉེན་ཆེན་པོ་རྣམས་ནས་

ཀྱང་ལོ་མང་རིང་དཀའ་བ་ཆེད་བསད་དང་དཀོན་པ་དང་བླངས་ཀྱིས་གཞུང་ལུགས་སྤྱི་

དང་ཁྱད་པར་ཤེས་རབ་ཀྱི་ཕ་རོལ་ཏུ་ཕྱིན་པའི་བསྟན་པ་རིན་པོ་ཆེ་འཛིན་སྐྱོང་སྤེལ་

གསུམ་གྱི་སྒོ་ནས་དར་བར་མཛད་དོ། །

 འདིར་སྨྲས་པ། 

བསྟན་པའི་སྙིང་པོ་ཟབ་དོན་ཤེར་ཕྱིན་གྱི། །

བརྒྱུད་པའི་ཕྲེང་མཛེས་བར་མ་ཆད་པ་རུ། །

བྱོན་པའི་རྣམ་ཐར་མདོ་ཙམ་བཀོད་པ་འདིས། །

སྐྱེ་ཀུན་ཟབ་མོའི་ཐེག་ལ་སྤྱོད་གྱུར་ཅིག །

ཅེས་ཕར་ཕྱིན་བླ་མ་བརྒྱུད་པའི་རྣམ་ཐར་མདོར་བསྡུས་སྦས་དོན་སྣང་བའི་སྒྲོན་

མེ་ཞེས་བྱ་བ་འདི་ནི་སེར་ལྷོ་དགེ་བཤེས་མཁས་གྲུབ་ནོར་བཟང་པས་བྲིས་པ་དགེའོ། །


